
      Вилоят ижтимоий-сиёсий газетаси

2024 йил 16 март, шанба, №31 (3377).

Қадрли газетхон!
“Жанубий Қозоғистон” рўз-

номасига обунанинг йил бўйи 
давом этишини маълум қиламиз. 

Ҳиммат кўрсатаман, деган-
лар нафақадорлар, ногиронлар, 
кам таъминланган оилаларни 
газетага обуна қилишда ҳомий-
лик қилишлари мумкин.

Ягона мақсадимиз – газе-
танинг ададини ошириб, ке-
йинги авлодга ёруғ юз билан 
етказиш. Бунинг учун миллий 
ғурури юксак инсонлар сафини 
кенгайтириш лозим. Ана шу эз-
гу мақсад йўлида барчамиз бир 
тан, бир жон бўлиб, аҳилликда 
бирлашсак, нур устига аъло нур бўларди. Токи 
тарих, маданият, маърифатни улуғлаган халқимиз-
нинг зиёга чанқоқлиги барчага ибрат бўлсин.

 � Обуна–2024

НАШР КЎРСАТКИЧИ: 65466

6 ойга обуна баҳоси:
«Қазпошта» ҲЖ орқали – 

Туркистон вилояти бўйича – 3415,50 тенге;
Шимкент шаҳри бўйича – 3095,15 тенге.

Бўлсин Наврўз, ҳар кунимиз!
16 март – Маданият ва миллий анъаналар 

куни. 
Бу кун маданият, санъат ва миллий қад-

риятларни тарғиб қилишга бағишланган, 
республика бўйлаб турли тадбирлар ўтказиш 
режалаштирилган. Шунингдек, бу куни “Наврўз 
– анъаналарнинг янгиланиши” мавзуида барча 
маданият муассасаларида миллий анъаналар 
ҳақидаги саҳна кўринишлари намойиш этила-
ди.

17 март – Чанғароқ куни. Шу куни оилавий 
қадриятларимизни тарғиб қилишга бағиш-
ланган тадбирлар ўтади. 

“Наврўз – тарбиянинг боши” мавзуида бар-
ча мактабларда тадбирлар, ҳунармандлар ва 
рассомларнинг кўргазмалари ташкил қилина-
ди. Бундан ташқари, шароити оғир оила бола-
лари, имконияти чекланган болаларга ёрдам 
кўрсатилади. 

18 март – Миллий либослар куни. Барча 
ҳудудларда миллий либосларни оммалаш-
тиришга қаратилган турли тадбирлар ўтка-
зилади.

“Туркистон – туркий оламнинг сайёҳлик 
пойтахти” мавзуида 9.00дан бошлаб, вилоят 
давлат хизматчиларининг миллий либос кийиш 
челленжи бошланади. 

ПРЕЗИДЕНТ “ҲАМАЛ КУНИ” 
БИЛАН ТАБРИКЛАДИ

ДАВЛАТ РАҲБАРИ ҚОЗОҒИСТОН 
ХАЛҚИНИ НАВРЎЗНИНГ ДЕБОЧАСИ – 
“ҲАМАЛ КУНИ” БИЛАН ТАБРИКЛАДИ

“Наврўзнинг бошланиши – Ҳамал куни муборак 
бўлсин! Бу халқимизнинг азалий урф-одатларини 
қайта тиклаган, маданиятимизнинг ажралмас қисми-
га айланган ўзига хос анъанамиздир. Айни кунларда 
миллий ўзлигимиз ва қадриятларимиз улуғланади. 
Юрт фарвонлиги ошсин! Йил омадли келсин!», деб 
ёзди Президент ўзининг Х саҳифасида.

Халқимизнинг “Ҳамал кирди – амал кирди” деган 
мақоли жуда машҳур. Ҳижрий-шамсий тақвим бўйича 
Қуёшнинг биринчи буржга ва ойнинг ўн икки бурждан би-
ри – Ҳамалга кириши билан “Наврўз”, “Янги кун”, у билан 
бирга эса Янги йил ва янги фасл – баҳор кириб келади. 
Наврўз келиши биланоқ, баҳор нафасидан борлиқ қайта 
жонланади. Неча минг йиллик тарихга эга бу байрам 
инсон ички олами ва унинг табиат билан уйғунлиги рам-
зидир.

Ҳамал куни мамлакатимизда узоқ ва яқин ака-укалар 
бир-бирларининг ҳол-аҳволини билишлари, бир-бирла-
рига қарашлари учун  жорий этилган, дейилади тарихий 
манбаларда. Бу куни кичиклар катталарни кўргани бори-
шади. Қўшни билан кўришиш шарт. Кеча учрашган бўл-
сангиз ҳам, янги йил куни қўшни билан кўришиш шарт. 
Чунки янги кун келди, Наврўз келди.

                24.kz.

Туркистондаги Этноовул мажмуасида Ҳамал бай-
рами нишонланди. Тадбирни шаҳар ҳокими девони 
раҳбари Талғат Қидирбаев очди.

«Халқимиз азалдан Наврўз байрамини дўсту яқинла-
ри, қон-қардошлари билан бирга нишонлаган. Бобо деҳ-
қонларимиз, миришкор боғбонларимиз орзиқиб кутган 
дамлар етиб келди. Улар ерга барака уруғини сочади, 
мевали ва манзарали дарахтлар ўтқазади. Зеро, ерга 
меҳнат билан қанчалик ишлов берилса, деҳқончилик, 
зироат ҳам шунга қараб баракали бўлади. Рўзғоримиз 
бутун, ҳаётимиз фаровон бўлиб бораверади. Шаҳар ва 
қишлоқларда яшовчи барча инсонлар бу муборак фасл-
ни ғанимат билиб, юртимиз тараққиёти, халқимиз фаро-
вонлиги, турмушимиз равнақи йўлида астойдил бел боғ-
лаб, фидокорона меҳнати билан ўз ҳиссасини қўшишга 
харакат қиладилар. Барчангизни Ҳамал куни ҳамда ки-
риб келаётган Наврўз умумхалқ байрами билан 
яна бир бор табриклайман. Фасли навба-
ҳор ҳар бир оила, ҳар бир маҳаллага, 
элу юртимизга тинчлик ва фаровон-
лик, бахту саодат олиб келсин!», 
деди девон раҳбари.

Мазмунли байрам шаҳар 
маданият уйи санъаткорлари 
томонидан  махсус тайёрлан-
ган саҳна кўриниши билан 
давом этди. Аҳоли қишдан 
эсон-омон чиққани билан 
бир-бирини табриклаб, бир-
бирини бағрига босди. 70 
нафарга яқин ёш ҳунарманд-
лар ўз ижод намуналари кўр-
газмасини ташкил этди, махсус 
таълим муассасалари ўқувчи-
лари ташриф буюрганларга халқ 
миллий таомларини таклиф қилди.

        Вилоят ҳокимининг 
матбуот хизмати.

Давлат раҳбари Туркистон минтақасини 
атрофлича ривожлантиришнинг асосий беш 
йўналишини белгилаб берган эди. Биринчи 
– Туркистон шаҳрини ривожлантириш, ик-
кинчиси – Туркистон вилоятининг маданий-
маънавий соҳасини ривожлантириш, учин-
чиси – минтақа туманлари ва шаҳарларини 
ривожлантириш, тўртинчиси – агросаноат 
мажмуасини ривожлантириш, бешинчиси 
– индустриявий минтақаларни ривожланти-
риш. Индустриявий минтақаларнинг маж-
муавий тараққиёти режаси қайта кўрилиб, 
жиддий ўзгаришлар ва тўлдиришлар жорий 
этилди. Шу кунларда кичик туманларнинг 
инфратузилмасини ривожлантириш, сув 
ва газ, оқава сув тизимларини таъмирлаш 

ишлари олиб борилмоқда. Артезиан 
сувлари тортилиб, ариқлардан 

сув оқа бошлади. Кўчалар 
таъмирланиб, ёритиш ти-

зими ўрнатилди.
Туркистон кўп аср-

лар мобайнида Қо-
зоқ хонлигининг 
с и ё с и й  ў р д а с и 
бўлиб келган. Ва 
бугун бутун дунё 
қадимий шаҳар-
нинг тикланиши-
ни к узатмоқ да. 
Шу билан бирга, 

сайёҳлик соҳаси-
га алоҳида эъти-

бор қаратилмоқда. 
Сўнгги йилларда ушбу 

соҳада минглаб иш ўрин-
лари барпо этилди. Чунон-

чи, фақат «Карвонсарой» кўп 

тармоқли мажмуасида тўрт мингдан зиёд 
одам доимий иш билан таъминланди.

Минтақамизда қишлоқ хўжалиги, мада-
ният, спорт ва бошқа соҳаларда ҳам илгари-
лаш мавжуд. Туркистон шаҳрини яшил ша-
ҳарга ва об-ҳавоси қулай минтақага айлан-
тириш мақсадида «Яшил белбоғ» лойиҳаси 
амалга оширилмоқда. Унда Туркистоннинг 
табиатига мувофиқ тез ўсувчи кўчатлар ва 
гуллар, гиёҳлар турлари етиштирилади. Му-
қаддас шаҳар бугунги кунда лолазор, гулзор 
шаҳарга айланган. Буни вилоятимизга хиз-
мат сафари билан ташриф буюрган ҚР Бош 
вазири Ўлжас Бектенов ҳам таъкидлади. 
Хожа Аҳмад Яссавий мақбарасини зиёрат 
қилган Бош вазир ЮНЕСКОнинг ноёб жаҳон 
маданий меросини асраб-авайлаш муҳим-
лигини таъкидлади.

Мақбарага ҳар йили 1 миллиондан ортиқ 
киши ташриф буюради. Ўтган йил август 
ойидан буён тубдан таъмирлаш ишлари 
олиб борилмоқда. Бугунги кунда мақбара 
ташқи муҳит ва иқлим омилларининг таъси-
рини ўлчайдиган мосламалар билан жиҳоз-
ланган.

Ҳукумат раҳбари маданий ёдгорликни ас-
раб-авайлаш борасида амалга оширилаёт-
ган ишлар муҳимлигини таъкидлади.

Бош вазир Ҳукумат томонидан амалга 
оширилаётган ишлар қўллаб-қувватланиши 
зарурлигини таъкидлади.

Шунингдек, Ўлжас Бектенов қатор ижти-
моий-иқтисодий иншоотларни оралади, “Ту-
ран су” корхонасига қарашли сув ҳавзалари-
ни тубдан таъмирлаш масаласига эътибор 
қаратди.

Вилоят ҳокимининг 
матбуот хизмати.

Бош вазир – туркистонда

Байрам давом этади

«Наврўзнома» 
ўн кунлиги бошланди

КИТОБ 
СОВҒА 
ҚИЛГАНМИСИЗ?

КАНАДАН 
ЭҲТИЁТ 
БЎЛИНГ!

ЎЗ ВАҚТИДА 
ЧОРА КЎРИШ 
КЕРАК



БАҲОРГИ МЕҲНАТ � 
МЎЛ ҲОСИЛ ГАРОВИ

Вилоят ҳокими Дархан Сатибал-
ди минтақани ижтимоий-иқтисодий 
ривожлантириш масалаларини бар-
қарорлаштириш юзасидан вазифа 
юклаган эди. Шу мақсадда Саврон 
туманида ишлаб чиқарилаётган маҳ-
сулотлар ҳажмини ошириш ишлари 
юритилмоқда.

Баҳор келиши билан деҳқонлар дала 
ишларини бошлаб юбордилар. Улар бу йил 
43 минг гектар майдонда экин экишни ре-
жалаштирмоқда. Жумладан, 3661 гектарга 
кузги буғдой, 304 гектарга лалми буғдой, 
2944 гектарга донбоп маккажўхори, 2589 
гектарга сабзавот, 650 гектарга ёғбоп экин-
лар, 510 гектарга картошка, 6522 гектарга 
полиз экинлари, 9600 гектарга пахта, 16220 
гектарга хашакбоп экинларни экишни режа-
лаштирмоқда.

Вилоят ҳокимининг 
матбуот хизмати.

Қозоғистон Президентига активларнинг мамлакатга қайтарилиши ҳақида маълумот берилди.

Брифинг

Сиёсат ва иқтисодиёт

Туманимизда «Ишчи ку-
чи сафарбарлигини оши-
риш мақсадида ихтиёрий 
равишда кўчиришга ёр-
дамлашиш» йўналишида 
минтақалараро ярмарка 
ўтди.

Тадбирда Абай, Қарағанди, 
Павлодар, Шимолий Қозоғис-
тон, Улитов ва Шарқий Қозо-
ғистон вилоятларидан жами 73 
вакил иштирок этди. Ярмаркада 

6та вилоятдан жами 11657 бўш 
иш ўринлари тақдим этилди. 
Улар Шимолий Қозоғистонда – 
1246, Абай вилоятида – 1279, 
Шарқий Қозоғистонда – 2393, 
Павлодар вилоятида – 3464, 
Улитов вилоятида – 523, Қара-
ғанди вилоятида– 2752та. 

Таъкидлаш жоизки, Сайрам 
тумани марказидаги  Рустемов 
кўчаси, 27-уйда ўтган ярмар-
када эса 231 фуқаро иштирок 
этиб, унинг 113 нафари шимол-
га кўчишга розилик берган. 

Тадбирда вилоят маслаҳати 
депутатлари Ж. Ағабеков, Сай-
рам туман «Аmanat» партияси 
котиби Қ. Сиздиқов, вилоят 
бандлик ва ижтимоий дастур-
ларни мувофиқлаштириш бош-
қармаси раҳбарининг ўринбо-
сари К. Мирова, туман ҳокими 
ўринбосари Ш. Убайдуллаев, 
«Мавқе маркази» директори 
А. Қазанқаповлар сўзга чиқиш-
ди.

Сайрам тумани ҳокимининг
 матбуот хизмати.

Туркистон вилояти де-
легацияси Туркия дав-
латига хизмат сафари 
чоғида “Akplas” компа-
ниясининг вакиллари 
билан учрашди.

Учрашувда “Turkistan Invest” 
МЧБнинг раҳбари Берик Кен-
жебаев вилоятда “Turkistan 

Invest” ташаббуси билан, тур-
кияликлар сармоялари иш-
тирокида 50дан зиёд лойиҳа 
амалга ошаётганини таъкид-
лади. Туркистон вилоятининг 
сармоявий салоҳияти ва сар-
моядорлар учун барча шароит 
яратилган индустриявий ҳам-
да махсус иқтисодий минтақа-
ларнинг имкониятлари билан 
таништирди.

Томонлар музокаралар 
юритиб, натижада “Akplas” 
компанияси вакиллари март 
ойида вилоятга келиб, сар-
моявий имкониятларга гувоҳ 
бўлиб, минтақа салоҳияти би-
лан танишишади.

Вилоят ҳокимин инг 
матбуот хизмати.

ШУҒИЛА ҒОЛИБ БЎЛДИ!
Черногориянинг Будва шаҳрида 22 мамлакат иштироки-

да бокс бўйича ёшлар ўртасидаги жаҳон кубоги ўтди. 

Канадан 
эҳтиёт бўлинг!

Туркистон вилояти Конго-Қрим геморрагик 
безгаги тарқалиши учун қулай минтақа. Чунки 
унинг иқлими бошқа минтақаларга нисбатан ис-
сиқроқ бўлганлиги сабабли, эрта баҳор келиши 
билан ҳашаротлар ҳам ер юзига чиқади. Шунинг-
дек, минтақада чорвачилик ривожланган. 

2023 йилда Туркистон вилоятида 1623та кана 
чақиш ҳолати қайд этилган ва лабораторияда 13 
кишининг КҚГБ касаллиги тасдиқланган. Улардан 
бир бемор вафот этган. Агар кана чаққан одамга ўз 
вақтида тиббий ёрдам кўрсатилмаса, бу ҳолат ўлим 
билан тугаши мумкин. Бу ҳақда вилоят санитария-
эпидемиология бошқармаси раҳбари ўринбосари 
Бахтиўраз Мизамули маълум қилди.

Минтақада март-апрель ойларидан бошлаб кана-
га қарши чоралар бошланади.

– Вилоятнинг 2 шаҳри, 14та тумандаги 108та аҳо-
ли манзили ҳудудида канага қарши профилактика 
тадбирларини олиб бориш режаланган. 9 та маши-
на, 22та моторли пуркагич машинаси, 16та тозалаш 
бригадаси зарарсизлантириш тадбирларига жалб 
қилинган, – деди Туркистон вилояти дезинфекция 
маркази раҳбари Қасимбек Исабекули.

Вилоят ҳокимининг матбуот хизмати.

Тўлебий туманида янги ўт 
ўчириш депоси фойдаланиш-
га топширилди.

Туман маркази Ленгер шаҳрида 
замонавий талабга мос 4та авто-
машинага мўлжалланган ўт ўчириш 
депоси очилди. Бинонинг қурилиш 
ишлари 2020 йили бошланган эди. 
Буюртмачи – вилоят ҳокимлиги. Қу-
рилиш ишларини “АвтоРемСтрой” 
МЧБ олиб борди. Лойиҳа қиймати 
– 538,9 млн. тенге.

Янги иншоотнинг очилиш ма-
росимида Фавқулодда вазиятлар 
вазири ўринбосари, генерал-майор 
Ерлан Нурпейисов иштирок этди. 
Депо ходимларини янги бино би-
лан қутлаб, уларнинг фаолиятига 
муваффақият тилади. Шунингдек, 
тадбирда туман ҳокими Тўлеген 
Телғараев, муассаса ходимлари ва 
туман аҳолис и иштирок этди.

Вилоят ҳокимининг 
матбуот хизмати.

Сайрам тумани ҳокими А. Сабитовнинг топ-
шириғига кўра, тумандаги барча мактабларнинг 
юқори синф ўқувчилари ва коллеж талабалари 
ўртасида махсус учрашувлар ўтказиш учун 8та 
ишчи гуруҳи тузилди.  Уларнинг вакиллари жад-
вал асосида ёшлар билан учрашувлар уюшти-
ришмоқда.

Ўтган йили октябрда Туркистонда Туркий давлат-
лар ташкилотининг туризм масалаларига масъул 
вазирларнинг 8-кенгаши ўтган эди. Йиғинда “Туркис-
тон шаҳрига – 2024 йилдаги Туркий давлатларнинг 
сайёҳлик пойтахти” мақоми берилган эди. Шу боис 
шаҳарда жорий йил давомида республика, вилоят 
миқёсида – 100дан зиёд тадбирлар уюштирилади. Бу 
ҳақда вилоят маданият ва туризм бошқармаси раҳ-
барининг ўринбосари Нурдаулет Медеуов маълум 
қилди.

109 АЛОҚА 
РАҚАМИГА 
25 МИНГГА ЯҚИН 
АРИЗА ТУШГАН

Жорий йил бошидан буён 109 ягона алоқа марказига 
жами 24 828 марта мурожаат қилинган. Шу жумладан, 
24 142таси бўйича вақтида чора кўрилиб, 54таси юзасидан 
ишлар олиб борилмоқда. Бугунги кунда энг кўп ариза туш-
ган минтақалар орасида Туркистон шаҳри ҳам бор. Шаҳар 
аҳолиси 33 мингдан зиёд ариза йўллаган, муаммолар ҳал 
этилди.

Туркистоннинг 
салоҳияти билан танишади

«Кўчиб бориш» ярмаркаси 
янгиликларга етаклайди

– 2024 йил “Туркистон 
шаҳрининг Туркий давлат-
ларнинг сайёҳлик пойтахти” 
аталиши доирасида бош-
қарма 18 март куни сайёҳ-
лик мавсумининг очилиши 
тадбирига тайёргарлик иш-
ларини юритмоқда. Бошқар-
ма йил бўйи “Туркий олам-
нинг таомлари”, гастрофес-
тивали, “Сайёҳлик пойтахт 
қиёфаси” ахборот сафари, 
“Кўҳна туркий анъанаси” 
этнофестивали, “Туркистон-
ни бирга кашф қилайлик!” 

телелойиҳаси, “Ҳаво шар-
лари фестивали”, “Неке тур” 
лойиҳаси, “Voice of Turan” 
халқаро қўшиқ танлови син-
гари қатор йирик тадбир-
ларни ўтказишни режала-
моқда. Шунингдек, 18-23 
март оралиғида Қозоғистон, 
Ўзбекистон ва Қирғизистон 
мамлакатлари ҳудудида 
автокарвон ўтади, – деди 
Нурдаулет Данабайули.

Вилоят минтақавий 
алоқалар хизмати.

ТАДБИРЛАР ЎТАДИ

Ушбу мусобақада мамлака-
тимиз шарафини ҳимоя қилган 
75 кг. вазн тоифасида Шуғила 
Налибай олтин медалга сазо-
вор бўлиб, жаҳон чемпионига 
айланди.

Жаҳон мусобақасида бел-

лашган Шуғила Налибай Са-
риоғоч туманида туғилган. 
У Туркистон вилоят 5-сонли 
олимпия захиралари ихтисос-
лаштирилган болалар ва ўс-
мирлар спорт мактабида ўқий-
ди. 

– 109 Ягона алоқа марказига 
фуқаролар коммунал-маиший 
масалалар, таълим, маъмурий 
хизматлар юзасидан саволлар  
йўллаб, шикоятларини айта 
олишади. Бу борада алоқа мар-
кази маҳаллий ҳокимлик ҳамда 
аҳоли ўртасидаги узлуксиз ало-
қани ривожлантиришга таъсир 
кўрсатади. Таъкидлаш жоизки, 
алоқа маркази 2022 йили 18 

июль куни расмий равишда 
ишга туширилган. Ўша пайтдан 
буён марказга жами 436 902та 
ариза тушиб, унинг 421 947таси 
қаноатлантирилган, – деди “Ра-
қамли тараққиёт маркази” ДКК 
раҳбари Нурсултан Қабилбек.

Вилоят минтақавий 
алоқалар хизмати.

Мақсадли 
махсус гуруҳ 

Мақсад – таълим-тарбияга боғлиқ тушунти-
риш ишларини юритиш, давлат дастурларини 
тарғиб этиш, ёшларни зарарли иллатлардан 
асраш, ватанпарварлик туйғуларини сингди-
риш эди.

Шунингдек, ёшларни қадриятларимизни 
асраб-авайлаш, урф-одатларимизни эъзоз-
лашга ҳамда миллий қадриятлар ва тарихи-
мизни мукаммал ўрганишга даъват қилиш 
ҳам кўзланган.

Гуруҳ таркибига тумандаги зиёлилар, жа-
моат фаоллари, туман маслаҳати депутат-
лари, фаол ёшлар, қишлоқнинг таниқли фу-
қаролари, туман “Ёшлар имконият маркази” 
ходимлари жалб қилинган. Ишчи гуруҳ вакил-
лари иштирокидаги учрашувлар келгусида  
ҳам давом этади.

Сайрам тумани ҳокимининг
 матбуот хизмати.

ДЕПО ФОЙДАЛАНИШГА ТОПШИРИЛДИ



Туркистон вилояти – 6 ёшда 

2030 йилгача Қозоғистонда 15 миллиард долларга янги йўллар қурилади.

6№31 (3377), шанба, 
16 март 2024 йил.

Janubiy.kz 3Жамият ва маънавият

– Мамлакатимизда 1 март-
дан бошланган муддатли 
ҳарбий хизмат чақирув мав-
суми доирасида жорий йил 
баҳорда вилоятимиздан жа-
ми 2400 нафар йигит ҳарбий 
хизматга сафарбар этилади, 
– дейди нотиқ маърузасида. 
– Улардан Қуролланган куч-
лар қаторига қарийб 1000, 
чегара хизматига 400, Мил-
лий гвардия – 900, Фавқу-
лодда вазиятлар ва Давлат 
қўриқлаш хизматига 100 фу-
қаро чақирилиши кутилмоқ-
да. Март ойидан 18 ёшга тўл-
ган фуқаролар яшаш жойига 
кўра тиббий кўрик ва психо-
логик тестдан ўтказилади. 
Бунда чақирилувчиларнинг 
соғлиги, маълумоти ва руҳий 
аҳволига кўра, маълумотлар 
аллақачон бириктириб қў-
йилган. Нотиқнинг айтишича, 
чақирилувчиларнинг ҳужжат-
лари Қуролли кучларнинг 
электрон базасига киритил-
ган. 

Бу каби расмий хабар ҳам-
да рақамлардан воқиф бў-
лаётган ота-оналар кўнглига 
хавотир оралаши аниқ, вояга 
етган ўғлини ҳарбий комис-
сариатдан тез-тез излаб ту-
ришларидан юраги увишиб 
ҳаёт кечираётган ота-оналар 
анчагина. Афсуски ҳамюрт-
ларимиз орасида ҳарбий 
хизматдан бош тортаётган 
фуқаролар ҳам мавжудлиги 
туфайли чақирув пайтида 
мутасадди ходимлар иш-
тирокида вилоят кўчалари, 
корхоналари, савдо-ўйин 

марказларида уларни излаш 
ҳамда ҳарбий комиссариатга 
етказиш чораларини ўткази-
шади.  

Ҳарбий хизматдан бош 
тортган, тўғрироғи ундан 
қочишга уринаётган қозоғис-
тонликлар бир неча ўн минг 
фуқароларни ташкил этади. 

ҚР Қуролли кучларининг 
бош штаби ташкилий-са-
фарбарлик департаменти 
бошлиғи ўринбосари Аза-
мат Дўсимовнинг журналист-
ларга берган мусоҳабаси-
да айтишича, сўнгги икки 
йилда уларнинг сони анча 
қисқарди. Унинг гапларига 
кўра, мазкур ҳолатда бош-
қа давлат органлари билан 
ҳамкорликни интеграциявий 
мустаҳкамлаш ҳамда муд-
датли хизматнинг жозиба-
дорлигини ошириш ҳарбий 
хизмат қочоқлари сонининг 
камайишига олиб келган. 

Қуролли кучлардаги таш-
килий ишларни ҳал қилиш 
департаменти раҳбарияти-
нинг айтишича, полиция хо-
димлари бундай фуқаролар-
ни қўлга олиш тадбирларини 
давом эттиради. Агар маҳал-
лий ҳарбий бошқарув органи 
хизматга чақирилувчиларни 
ҳарбий қўмитага келишлари 
жоизлиги тўғрисида хабар 
бера олмасалар (хабарни 
етказиш имконияти бўлмаса, 
қўл телефонини кўтармаса, 
ота-онаси жавоб бермаса 
ва ҳоказо), у ҳолда ушбу 
ахборот ички ишлар орган-
ларига топширилади. Жорий 
йилда онлайн шаклда план-

шет орқали ҳарбий хизматга 
чақирилувчи 18 ёшдан 27 
ёшгача бўлган фуқароларни 
текшириш имконияти бор. 
Аввало, уларнинг ҳарбий 
хизматда рўйхатдан ўтган-
лиги текширилади. Эҳтимол 
унга ёки унинг иш берувчи-
сига электрон ёки чақирув 
қоғози юборилгандир. Шун-
дан кейингина унга нисбатан 
чоралар кўрилади. Фуқарони 
чақирув пунктига полиция 
ходими кузатиб боради ёки 
дарҳол қўйиб юборилади. 
Агар чақирилувчи олий ўқув 
юртининг кундузги бўлимида 
таҳсил олса ёки маълум бир 
хасталиклари бўлса, у ҳолда 
ҳарбий комиссариатга йўл-
ланма ҳам берилмайди. 

Қонунга зид турли услуб-
лар билан фарзандларини 
ватан хизматидан олиб қо-
лаётган ота-оналар ОАВ ор-
қали ҳам огоҳлантирилганди. 

Агар фарзандингиз ўз бур-
чини адо этишдан бош тор-
таётган бўлса, бунинг учун 
фирибгарлар хизматидан 
фойдаланишни бас қилинг. 
Акс ҳолда, болангизни кеча-
си тамаддихона ёки компь-
ютер ўйинлари клубидан 
топиб, 48 соат ичида ҳарбий 
қисмга кузатиб қўйишларига 
руҳан тайёргарлик кўраве-
ринг. Нима қилганда ҳам 
ҳам юртлари, ватани олдида-
ги ҳарбий бурчини муносиб 
адо этиб, ўз Ватанида ҳеч 
кимдан яширинмай мағрур 
яшашига нима етсин. 

М. САЪДУЛЛАЕВА

Сайёҳларга халқаро ан-
дазаларга мувофиқ хизмат 
кўрсатиш мақсадида мах-
сус олий ўқув юрти бар-
по этилиб, ўз фаолиятини 
бошлади. 2700дан зиёд та-
лаба ўнлаб замонавий их-
тисосликлар бўйича таҳсил 
олаётган Халқаро туризм ва 
меҳмондўстлик университе-
тига тажрибали олим Алибек 
Жумабекули раҳбарлик қил-
моқда. 

ҚР Президенти Қ. Тўқаев-

нинг Фармони билан ташкил 
этилган ушбу дорилфунун 
мамлакатимизда ягона. Бу 
ерда Қозоғистон ва қўшни 
давлатлардан келган тала-
балар билим олишади. Яқин-
да “Оңтүстік Қазақстан” га-
зетасининг 100 йиллиги му-
носабати билан ушбу нашр 
жамоаси университетимиз-
га таклиф этилиб, учрашув 
уюштирилди. Ректор Али-
бек Жумабекули 100 ёшдаги 
нашрнинг бош муҳаррири 

Абай Балажан (тасвирда)га 
самимий тилакларини изҳор 
этиб, совғаларини топширди. 
Суюкли нашримиз “Жанубий 
Қозоғистон” газетаси орқали 
вилоятимиз туман, шаҳар-
ларидаги умумтаълим ўрта 
мактаблари битирувчилари-
га мурожаат қилиб, универ-
ситетимизда билим олиш 
ҳамда Мустақил Қозоғисто-
нимизда сайёҳлик соҳасини 
тараққий эттиришга муносиб 
ҳисса қўшишни таклиф қи-
ламиз. 

Мадина АКЕШОВА,
Халқаро туризм ва 

меҳмондўстлик 
университети 
профессори. 

Яссавий мақбараси 
ёнидаги дорилфунун
ЁКИ ХАЛҚАРО ТУРИЗМ ВА МЕҲМОНДЎСТЛИК

 УНИВЕРСИТЕТИ ҲАҚИДА

Вилоятимиз маркази Туркистон шаҳри халқаро 
туризм ҳамда туркий оламнинг маънавий пойтахти 
сифатида равнақ топмоқда. Давлат режасига кўра, 
шаҳарни ҳар йили 5 миллиондан зиёд зиёратчи-сай-
ёҳлар келиб томоша қилиши учун барча шароитлар 
яратилган.

ЎҒЛОНЛАРИМИЗ БУРЧИНИ 
МУНОСИБ АДО ЭТИШСИН

Юртимизда баҳорги ҳарбий чақириқ тадбирлари бошланиб кетди, бу борада 
тегишли ишлар амалга оширилмоқда. Бу ҳақда Туркистон вилояти мудофаа 
ишлари бўйича департамент бошлиғининг тарбия ва мафкуравий ишлар бўйи-
ча ўринбосари подполковник Жандўс Кулдербаев журналистлар билан учрашу-
ви чоғида маълум қилди. 

– Ҳурматли Умбет Абилдау-
ли, қўл тенниси бўйича жорий 
йили январь ойида ўтган анъ-
анавий республика турнири 
волидангиз Жибек Жусипбае-
ванинг 90 йиллиги ва падари 
бузрукворингиз Абилда Жу-
сипбаевнинг 100 йиллигига 
бағишланди... 

– 2008 йили журналист Ал-
мас Ақилбек муаллифлигида 
Жусипбаевлар сулоласи ҳақида 
китоб чоп этилди. 11 фарзандни 
вояга етказган, “Қаҳрамон она” 
ордени соҳибаси Жибек онамиз 
рўзғор ташвишларидан вақт орт-
тириб, бизларни тарбиялаган. 
Айтишларича, 11 фарзандни тар-
биялаш 11 шаҳарни обод этиш 
билан баравар. Мен онам билан 
фахрланаман, ундан умрбод 
миннатдорман. Падари бузрукво-
рим Абилда Жусипбаев 20 йил-
дан зиёд Ўтрор туманида етакчи 
бўлимни бошқарган. Ўша даврда 
отам яратган ажойиб медиация 
тизимига ҳайратланмай иложим 
йўқ. Шу йиллар давомида бў-
лимда биронта оилавий ажрим, 
суд жараёни, ҳатто, милицияга 
шикоят бўлмаган. Барча муам-
молар биргаликда, эл эътибо-
ридаги оқсоқоллар кенгашида 
ҳал қилинган. Ёшлар катталарни 
ҳурмат қилишган. Падари буз-
рукворимнинг тажрибасига асос-
ланиб, мен ҳам икки йил аввал 
“Əділ билер алқасы” жамоат бир-
лашмасини ташкил этдим. Шаҳ-
римиздаги барча кичик туман 
вакиллари шу бирлашмага аъзо.

– Сиз йирик консорциумни 
бунёд этдингиз, шу орқали 
одамларга юзлаб янги иш 
ўринларини яратдингиз. Ҳаё-
тий тажрибангиз бой. Ўзингиз 
ҳақида гапириб берсангиз.

– 1955 йили туғилдим. Ш. Қал-
даяқов номидаги қишлоқ макта-
бини тамомладим. Илк устозим 
Сарқулақ оғанинг меҳнатлари 
ҳиссаси улкан ютуғимда. Олий 
маълумотни Алмати политех-
ника институтининг металлур-
гия факультетида олдим. Меҳ-
нат амалиётимни Россиянинг 
Красноярск алюминий заводида 
ўтадим. Цех бошлиғи, менинг 
металлургия ихтисосини теран 
ўрганишимга оталарча ғамхўр-
лик қилган бағрикенг, меҳрибон 
инсон Игорь Михайлович Лужин-
ни ҳурмат билан ёдга оламан. 
Қадрдон Туркистон шаҳрида 
“Ремдормаш” корхонасининг қу-
йиш цехида фаолиятимни уста-
ликдан бошладим. Дуйсенбай 
Бўлғанбаев, Жарилқасин Шал-
баев, Базарбай Мусабеков каби 
заводга директорлик қилган ажо-
йиб ҳамкасбларим билан меҳнат 
қилдим. Корхонанинг бош муҳан-
диси лавозимига кўтарилдим. 
Совет Иттифоқи тарқатилиб, 
таназзул даври бошланди. Ҳаёт 

мени тадбиркорлик билан шу-
ғулланишга ундади. Консорциум 
ташкил этдим. Умр йўлдошим, 
фахрий педагог Сайран Қурбан-
бай қизи билан фарзандларим 
Арман, Руслан, Нурсултан, Ар-
сен ва Дана қизимизни муно-
сиб тарбиялаб, вояга етказдик. 
Барчаси олий маълумотли. Мен 
ҚР Президенти Фармони билан 
“Құрмет” ордени ҳамда “Ерен 
еңбегі үшін” медали билан муко-
фотланганман.

– Жанубий Қозоғистон, Тур-
кистон вилоятлари маслаҳати-
нинг бир қанча чақириқ депу-
тати сифатида ҳаётимизнинг 
турли соҳаларига оид муаммо-
лар устида ишлагансиз. Янги 
Туркистонни бунёд этишда 
сизнинг қайси таклифларингиз 
амалга ошди?

– Насия олиб, тўлай олмаёт-
ган кам таъминланган оилалар 
мурожаати асосида давлат томо-
нидан уларнинг қарзларини ке-
чиш ҳақида ҳокимликлар, Парла-
мент, Сенатга такрор ва такрор 
мурожаат қилдим. Натижада, 
давлат 300 минг тенгега қадар 
насия олган, турли узрли сабаб-
ларга кўра тўлай олмайдиган 
фуқароларнинг насиясини кечди. 
Тараққий этган Араб амирликла-
ри, Англия, Япония давлатлари-
да ҳам шу тажриба қўлланилади. 
Шунингдек, ободончилик, қури-
лиш, кўкаламзорлаштиришда 
менинг таклифларим инобатга 
олинди. Пиёдалар йўлаги би-
лан бирга велосипедчилар учун 
махсус йўлак, шаҳар ичидаги 
суғориш тизими, зиёратчи-сай-
ёҳлар учун Туркистон шаҳрини 
Арслонбоб билан боғловчи си-
фатли автомобиль йўли шулар 
жумласидандир.

– Депутатлик чоғингизда 
сайловчилар номидан қишлоқ 
хўжалиги, таълим вазирлик-
ларига таклифлар билан муро-
жаат этдингиз. Қайси масала-
лар ҳал бўлди ёки йўқ.

– Саврон ва Ўтрор туманла-
рида қишлоқ хўжалиги соҳасида 
тадбиркорлик билан шуғуллан-
моқдаман. Ютуқлар билан бир-
га мағлубиятлар қатор юради. 
Саккиз йил муқаддам иссиқхона 
қуриб, икки минг туп лимон да-
рахти ўтқаздим. Бу дарахт қишда 
ҳам 18 даража иссиқликни талаб 
қиларкан. Кўп зарар кўрдим. 
Чидадим. Ниҳоят, саккиз йилдан 
сўнг бу соҳа менга даромад бер-
маслигига кўзим етди. Сабаби 
кўп. Биринчидан, биз иқлим ша-
роитига кўра, қўшни Ўзбекистон-
даги лимон етиштириш соҳаси 
билан рақобатлаша олмаймиз. 
Уларда электр, газ, ёнилғи – бар-
часи тадбиркор манфаатига хиз-
мат қилади. Мен кўп йиллар да-
вомида меҳнатим эвазига бунёд 
этилган лимончилик хўжалиги 

– иссиқхонани бузишга мажбур 
бўлдим. Беихтиёр кўзларимда 
ёш қалқди. Келажакда қишлоқ 
хўжалиги вазирлиги мана шу 
жиҳатларга эътибор қаратиб мен 
бошимдан кечган ташвишлар 
такрорланмаса экан, дейман.

Иккинчидан, мен кўп йиллар 
Сирдарё ўзанидан дарё сувини 
қувурлар орқали Арис – Туркис-
тон каналига қуйиш лойиҳасини 
амалга ошириш устида ишла-
дим. Қўшимча 25 минг гектар 
ҳосилдор ерларни ўзлаштириш, 
минглаб янги иш ўринларини 
яратиш имконини берадиган бу 
лойиҳа негадир тўхтаб қолди. 
Сабабини сўраганимда бир не-
ча жойда насослар ёрдамида 
юқорига кўтарилиб, қувурлар 
орқали етиб келадиган обиҳаёт 
таннархи ўта қиммат бўлиши ай-
тилди. Менинг таклифим. Бу ло-
йиҳа амалга ошмаса, сувсизлик 
муаммосини ҳал қилишга имкон 
берадиган бошқа йўлларни из-
лашимиз лозим. Вилоят қишлоқ 
хўжалиги бошқармаси бу борада 
амалий таклифлар устида иш-
лайди деб ишонаман.

– Сиз олис овуллардаги 
спорт ва санъатда иқтидорли 
ёшлар учун 500 ўринли мак-
таб-интернат бунёд этиб, фой-
даланишга топшириш устида 
ишламоқдасиз. Батафсилроқ 
тўхталсангиз.

– Худди шундай. Ҳозирги 
спорт соҳасида мамлакатимизда 
болалар учун оммавий спортни 
ривожлантириш орқали иқти-
дорларни саралаб чемпионлар 
етиштириш ўрнига, бюджет маб-
лағи хорижий давлатлардан 
легионер спортчиларни сотиб 
олишга сарфланмоқда. Нега ва 
нима учун саволига жавоб йўқ. 
Вилоятимиздаги туман, шаҳар-
лардаги иқтидорли болаларни 
ўзим бунёд этган мактаб интер-
натга жалб этиб, ўқиш бароба-
рида бепул овқат ва ётоқхона 
билан таъминлашни мақсад 
қилдим. Бу ҳақда вилоят ҳокими 
ўринбосари Б. Тажибаев билан 
гаплашдим. У менинг ғояла-
римнинг қўллаб-қувваланишига 
ҳар томонлама ёрдамга тайёр 
эканлигини айтди. Айни пайтда 
ёшлар учун ёпиқ ва очиқ ўйин-
гоҳлар, барча жиҳозлар тайёр. 
Ўрта мактабларда 9-синфдан 
сўнг фақат олий ўқув юртларида 
билим олишга лаёқати бор ўқув-
чилар қолдирилиб, қолганлари 
ҳунар коллежларида ўзлари 
танлаган касбни эгаллашса, дей-
ман. Бундан давлат ҳам, ўқувчи-
лар ҳам манфаатдор.

– Омад тилаймиз. Сиз бунёд 
этган мактаб жамоаси газета-
мизнинг фаол обуначилари 
қаторида бўлишига ишонамиз.

Ш. МАДАЛИЕВ.

Туркистон шаҳри ҳам-
да Ўтрор тумани фах-
рий фуқароси, “Иасси” 
консорциуми раиси, қўл 
тенниси федерацияси 
президенти, “Əділ билер 
алқасы” жамоат бир-
лашмаси муассиси, бир 
неча чақириқ вилоят 
маслаҳатининг депутати 
бўлган Умбет Жусипбаев 
(тасвирда) билан авлод-
лар ворисдошлиги, мао-
риф, қишлоқ хўжалиги, 
обиҳаёт, янги иш ўрин-
лари ва бошқа муҳим 
масалалар ҳақида суҳ-
батлашдик.

ЯНГИ ТУРКИСТОН БИЛАН ФАХРЛАНАМАН

Вилоят мақомини олган Тур-
кистон шаҳри кундан-кунга чи-
рой очиб, бунёдкорлик ишлари 
жадаллашмоқда.

Хожа Аҳмад Яссавий мақба-
раси саёҳатчиларни ўзларига 
чорламоқда.

Шаҳарда сайёҳлик соҳаси 
ривожланмоқда. Мақбарага кел-
сангиз, унинг ҳар бир поғонаси 
мозийдан сўзлаб тургандек тую-
лади. Маънавий озуқа оласиз. 
Кўплаб мамлакатлардан келган 
сайёҳларни учратасиз. Шу ша-
ҳарда дунёга келганингизга Ал-
лоҳга шукроналар айтасиз.

Амир Темур қурдирган кошона 
асрлар бўйи мағрур турибди. Ле-
кин бир хаёл тинчлик бермайди. 

Шундай мақбарани қурдирган 
Амир Темур бобомизга Аҳмад 
Яссавий мақбарасига кираве-
ришда ҳайкали ўрнатилса, нур 
устига нур бўлар эди. Шунингдек, 
Хожа Аҳмад Яссавий мақбара-
си атрофида тиланчилар ҳам 
кўпайиб кетган, улар ўзларини 
сездирмай ўтиришади. Оёғида 
зўрға туриб, қўлини чўзиб тилан-
чилик қилаётган йигитни ўзим 
ҳайдаб юбордим. У ҳам етмаган-
дек, у ерда дайди итларни учра-
тиш мумкин. 

Ушбу масалаларни шаҳар 
раҳбари эътиборига ҳавола қи-
ламиз ва жавобини кутамиз.

 Муҳаббат АМАТОЕВА.

Бонг урамиз!

ЎЗ ВАҚТИДА 
ЧОРА КЎРИШ КЕРАК

Ташқи ишлар вазирлиги: "Қозоғистон ва Австрия ўртасидаги виза тартиби соддалаштирилади".

Тўлебийлик меҳнат фах-
рийси Ирисмат Исабеков-
нинг болалиги Улуғ Ватан 
уруши асоратларини барта-
раф этилаётган даврга тўғ-
ри келди.

– Умр киприк қоққунча ўтиб 
кетаркан, дейишса, аввалла-
ри буни шунчаки бир сўзга, 
шоирона лутфга йўяр, кўп ҳам 
эътибор бермас эдим. Лекин 
ёш бир жойга бориб қолганда 
бундай гаплар, мақол-матал-
лар замирида улкан мазмун, 
теран фалсафа, умрни совур-
маслик, беҳуда ўтказмасликка 
огоҳ борлигини кенгроқ анг-
лар, чуқурроқ ўйлар экансан. 

Ёшлик – югурик дарё экани, 
тез оқиб, ўтиб кетишини ким-
лар сезади, англайди, кимлар 
сезмайди, англамайди, уни 
энг гуллаган чоғ деб билган-
лар, донишмандлар ўгитини 
қулоққа илганлар бу паллада 
илм маҳзанини тўплашади, 
касб-ҳунар ўрганишади, иш, 
ўқишга зўр беришади, оила 
қуришади, фарзанд тарбия-
сига киришади, ҳар жабҳада 
фаол бўлишга интилишади. 

Қирққа, қирчиллама ёшга кир-
гач, ҳам билакка, ҳам билимга 
таяниб, бор истеъдоди, куч-
ғайрати, тажрибаси, маҳора-
тини ишга солиб, ким бунёд-
корликда, ким сўзда, ким соз-
да салмоқли ютуқларни қўлга 
киритади, – дейди отахон.

Ҳа, кўп йиллар ҳайдовчи-
лик касбини ардоқлаб, «Со-
циалистик меҳнат илғори» 
бўлган Ирисмат отанинг умр 
йўли ёшларга ибрат. Зеро, 
ҳаётнинг асосини ана шундай 
заҳматкаш, қўли гул инсон-
лар яратишади, тараққиёт 
карвони, кемасини шундай 
оташқалб, фидойи зотлар 
жилдиришади. 

– Олтмишга етиб, умр нар-
вонларидан йиллар оша кўта-
рилган сайин ақл қуюқлаша, 
фикр тиниқлаша бошлайди. 
Ўзига қараб, соғлом турмуш 
тарзини танлаб, куч-қувват-
дан қолмай, қариликка бўй 
бермай келаётган фаол ин-
сонлар жамиятнинг олтин 
жамғармалари дейилса мубо-
лаға бўлмайди, – дейди у. 

Ёши саксондан ошса ҳам 
фаоллигини пасайтирмай, 
ёшларга панд-насиҳат бериб 
келаётган отахонга ҳар қанча 
таҳсин айтсанг арзийди. 

Халқимизда қадр этган 
қадр топади, деган нақл бор. 
Ҳақиқатдан ҳам, инсон ўз-
галарга самимиятда бўлиб, 
ҳурмат-эҳтиром кўрсатса, ўзи 
ҳам атрофдагиларнинг шун-
дай муносабатига сазовор 
бўлади. 

– Баъзилар, инсон ёши 
ўтган сайин сўниб боради, 
дейишади, – давом этади ота-
хон. – Бўлмаган гап! Аксинча, 
яшашга иштиёқ айнан кексай-
ганда кучаяди. Давлатимиз-
нинг кексаларимизга ғамхўр-
лигини сезиб, кучимга куч, 
ғайратимга ғайрат қўшилади. 
Тенгдошларимнинг ҳам кўнгли 
тоғдай кўтарилаётгани аниқ. 
Кексаларни улуғлаган юрт ҳеч 
қачон завол кўрмайди. Замо-
намиз – ёшлар замони. Кела-
жаги буюк давлатимизни ёш-
лар қуради. Қайси ташкилот, 
идора, муассасага борманг, 

кўзлари ёниб турадиган, би-
лимдон, ғайратли, компьютер, 
интернетни яхши биладиган, 
икки-уч тилда гаплашадиган 
ёшларни кўриб ҳавасингиз 
келади.

Ирисмат ота турмуш ўртоғи 
Ҳалима Муллабобо қизи (Ал-
лоҳ раҳматига олган бўлсин) 
билан 5 фарзандни вояга ет-
казишган. 

Отахон беминнат хизмати 

учун давлатимизнинг орден 
ва медаллари, фахрий ёрлиқ-
лари билан тақдирланган.

С. МИРЗО.

Инсон ўзинг... СЎЗЛАРИ ҲИКМАТ, ҲАЁТ ЙЎЛЛАРИ ИБРАТ

Ҳ ар йили Ғалаба 
байрамида Мақсуд Ғай-
булла ўғли шаҳардаги 
“Жеңіс» истироҳат бо-
ғига неваралари билан 
бориб, мармар лавҳага 
номи битилган отаси, 
барча шаҳид жангчилар 
хотирасига бағишлаб, 
Қуръон тиловат қилади. 

 Отадан етим қолган 
Мақсуд ва укаси Ҳа-
бибуллани заҳматкаш 
онаси Шакарбону ҳам 
ота, ҳам она ўрнида, 
ёлғиз вояга етказди. 
Бугунги фаровон ҳаёти-
миз ёшлари билан ма-

қоламиз қаҳрамонининг 
ёшлиги ўртасида ер би-
лан осмондек фарқ бор. 
Тирик одам тирикчилик 
қилади. Ҳаёт қонуни бу. 
Уруш ва урушдан ке-
йинги йилларда онаси 
Шакарбону нон ёпиб, 
рўзғор тебратган. Озиқ-
овқат тақчил бўлса ҳам, 
меҳр-оқибат кучли бўл-
ган ўша даврда қий-
налган қариндошларга 
кўмак бериш, борини 
баҳам кўриш анъанаси 
устун эди. Етти ёшли 
Мақсуд зиммасида ҳам 
тирикчилик масъулия-
ти катта бўлган. Онаси 
ёпган нонларни тугунга 
жойлаб, елкасида олис-
даги, ҳозирги "Наврўз" 
чойхонаси ўрнидаги 
бозор қоровулига ет-
казиб беради. Онаси 
қаноат қилиб, ҳар пуд 
ундан (16кг) бошқалар-
дек юз эмас, саксонта 
нон ёпганлиги сабабли 
харидорлар унинг ба-
ракали, мазали нонини 
тез сотиб олишарди. 
Тандирга ёқилғи ўрнида 
ишлатиладиган, вагон-
дан тўкилган Оҳангарон 
кўмирини Туркистон – 
Кентов темирйўли бў-

йидан териб, уйга етка-
зиш вазифаси ҳам осон 
бўлмаган. Кечаси кўмир 
теришга чиққанида Аб-
дулла исмли темир йўл 
назоратчи – қоровули 
уни қўлидан маҳкам ту-
тиб, (чамаси, бекорчи,  
безори деб ўйлаган) ке-
часи темир йўл бўйида 
нима қилиб юрганини 
тергаб сўрагани, дар-
ҳол милиция чақириб, 
ота-онаси олдига олиб 
бориб, адабини бериб 
қўймоқчи бўлганлиги 
ҳануз ёдида. 

– Отам урушда ҳалок 

бўлган, онам нон ёпиб 
тирикчилик қилади, мен 
кўмир териб етказаман, 
– дея мўлтираб турган 
мурғак боланинг жаво-
бидан сўнг қоравул хўр-
синиб: “уруш деганнинг 
номи ўчсин, шу нораси-
даларни етим, сарсон 
қилиб қўйган”, деб аф-
сус чеккани, етимга раҳ-
ми келганидан махсус 
темирйўлчилар хонаси-
га олиб кириб, нон-чой 
билан меҳмон қилгани, 
тасалли бергани дили-
га муҳрланиб қолган-
ди. Ўша воқеадан сўнг 
Абдулла темирйўлчи 
Мақсуд Ғайбулла ўғлига 
савоб учун кўп ёрдам 
кўрсатди. 

Раззоқ Яҳёев деган 
ўзидан ёши улуғроқ ўс-
мир эшакда буғдойни 
тегирмондан ун қилиб, 
торттириб келаётганида 
"Ингичка" деган ариқ ус-
тида эшаги ағанаб, қоп-
даги ун ариққа тушиб 
кетади. Бир қоп ун очар-
чилик даврида катта 
давлат эди. Раззоқ йиғ-
ламсираб Мақсуднинг 
онаси Шакарбону нон-
войга бўлган воқеани 
айтиб, ёрдам сўрайди. 

Кўплашиб ариққа тушиб 
кетган бир қоп унни чи-
қариб олишади. Шакар-
бону нонвой Раззоққа 
қараб, “ҳеч ўксинма, 
йиғлама, қопдаги ун-
нинг салмоғи қанча бўл-
са, шунча ҳақини тўлай-
ман, афсусланма”, деб 
тасалли бергани ўша 
очарчилик давр учун 
жасоратга тенг эди... 

Йиллар ўтиб, Раззоқ 
Яҳёев ўқиб, шифокор – 
моҳир жарроҳ, тиббиёт 
билим юрти директори 
даражасига кўтарилди. 
Мақсуд Ғайбулла ўғли 
қизи Дилоромни ҳам-
шираликка ўқитиш учун 
тараддуд кўриб, онаси 
Шакарбонуга директор 
Раззоқ Яҳёев қабулига 
киришни илтимос қи-
лади. Онаси директор 
қабулидан хурсанд чи-
қади, сабаби Р. Яҳёев 
ёшлигидаги оғир дам-
ларда кўмак кўрсатган 
Шакарбону нонвойнинг 
невараси тиббиёт би-
лим юртига ўқишга ки-
ришига шахсан, ёрдам 
кўрсатишга ваъда бе-
риб, сўзининг устидан 
чиқади. 

Ук ас и Ҳ аб и бул л а 
тўсатдан вафот этиб, 
Мақсуд ёлғиз ўғил бў-
либ қолади. Умри даво-
мида Мақсуд Ғайбулла 
ўғли уч марта ўлимдан 
қолади. Яхши инсон-
лар кўмагида олий ўқув 
юртини тамомлайди, 
Учқайиқ қишлоғида-
ги “Амангелди” жамоа 
хўжалигида қурилиш 
бригадасида самарали 
меҳнат қилади. Бугунги 
кунда Мақсуд Ғайбул-
ла ўғли фарзандлари, 
неваралари, эварала-
ри ардоғида кексалик 
гаштини сурмоқда. Ҳаёт 
ҳадисига қиёс ёшлигини 
эслаб, бугунги тўкин 
ҳаёт билан таққослай-
ди. Шукроналар айтиб, 
ёшларга саодат тилай-
ди.

Ш. МАДАЛИЕВ.
Тасвирларда: Мақсуд 

Ғайбулла ўғли; Шакарбо-
ну ва Марҳамат Ғайбул-
лаевалар.

ҲАЁТ ҲАДИСИДИР БУ...
ЁХУД МАШЪУМ УРУШ ТУФАЙЛИ

ОСОН КЕЧМАГАН ЁШЛИК

 Мазкур даргоҳда меҳ-
нат қилиб нафақага чиққан 
устозлар ҳақида суюкли 
нашримиз “Жанубий Қо-
зоғистон” газетасида тур-
кум мақолалар чоп этилса, 
деган ташаббусини баён 
этди. Фаол обуначимизнинг 
таклифига мувофиқ энг 
кекса муаллима Мунаввар 
Қаюмова (тасвирда) ҳа-
қидаги илк мақоламизни 
эътиборингизга ҳавола қи-
ламиз.

Қаҳрамонимиз Мунав-
вар Абдуқаюм қизи 1939 
йил 25 февралда Туркис-
тон шаҳрининг “Иштиҳат” 
мавзесидаги Хайруллаев-
лар хонадонида дунёга 
келди. 

 М. И. Калинин (ҳозир-
ги Ҳамза) номли мактаб-
ни ва Самарқанд Давлат 
университетининг физика-
математика факультетини 
тамомлади. Илк меҳнат 
фаолиятини ўзи таҳсил 

олган қадрдон мактаби-
да бошлади. Икки йилдан 
сўнг оилавий шароитга кў-
ра, фаолиятини Алишер 
Навоий номли мактабда 
давом эттириб, нафақага 
чиққунга қадар 35 йил да-
вомида ёш авлодга таълим 
берди. Темир йўл соҳаси-
да фаолият юритган умр 
йўлдоши Абдулхақ Зойид 
ўғли билан қобил фарзанд-
лар – Абдураҳмон, Рустам, 
Дилфуза, Дилнораларни 
тарбиялаб вояга етказди, 
келин-куёвлари – Насиба, 
Зайниддин, Ойбек, 14 не-
вара ва 2 эвара ардоғида 
кексалик гаштини сураёт-
ган пири бадавлат оила со-

ҳибаси. Кенжа қизи Дилно-
ра Ҳамза номли мактабда 
волидаи муҳтарамасининг 
касбини давом эттириб, ёш 
авлодга қозоқ тили ва ада-
биётдан дарс бермоқда. А. 
Навоий номли мактабнинг 
70 йиллик тўйига бағишлаб 
чоп этилган “Устозлар ва 
шогирдлар” китобида Му-
наввар муаллима ҳақида 
маълумотлар берилган.

Ш. МАДАЛИЕВ.

Суҳбатдошимиз – фаол обуначимиз, 
фахрий қурувчи Мақсуд Ғайбулла ўғли 
1938 йили 16 июнда Туркистон шаҳрида 
туғилган. Отаси Ғайбулла бирлашган 
Туркистон ҳарбий комиссариатидан Улуғ 
Ватан урушига сафарбар қилинган 18547 
нафар аскарлар сингари фронтга отла-
ниб, бугунги осуда ҳаётимиз учун жонини 
фидо қилган. 

Янги Қозоғистонни бирга барпо этамиз!

МУНАВВАРЛИКНИ 
МАҚСАД ТУТГАН УСТОЗ

Туркистон шаҳридаги А. Навоий номли мактаб 
ота-оналар қўмитаси раиси, ушбу даргоҳни 52 йил 
муқаддам аълога тамомлаган фахрий меъмор, Тур-
кистон вилоятининг ибратли фуқароси Саъдулла 
Содиқов таҳририятга мурожаат қилди.

Туркистон шаҳридаги таниқли, тажри-
бали шифокорларнинг халқ соғлиги йў-
лида қилаётган хизматларига ҳар қанча 
таҳсин айтсак арзийди. 

“Ақмарал” шифохонасида меҳнат қилаёт-
ган Фурқат Қўзиметов, Ботир Мирзаев, Гулнар 
Ўринбетова, Мадина Сайденова, Динара Ума-
рова, Бибинур Дуйсенбек каби шифокорларга 
миннатдорчилигимиз чексиз.

Улар беморларни ширин сўзлари билан ҳам 
даволашади. Севимли газетамиз орқали ши-
фокорларимизга раҳмат айтамиз.

Муҳаббат АМАТОЕВА.

ФИДОЙИ ШИФОКОРЛАР

Қарноқ қишлоғидаги 
11-сонли Ақин-тума но-
мидаги умумтаълим мак-
табида кимё ва биология 
фанлари бирлашмасида 
«ХХІ асрда табиий фан-
лар» мавзуида ҳафталик 
ўтди. 

Ҳафталик дан мақсад 
– ўқувчиларни кимё ва 
биология фанларига қи-
зиқтириш, ўзларини олган 
билимларини умумлашти-
риш, ўқувчиларда соғлом 
турмуш тарзи ҳақидаги 
тушунчалар ва экологик 
маданиятни шаклланти-
ришдан иборат эди.

Давр талабига мос кўр-
газмалар, интерфаол ўйин-
лар уюштирилди. Дарслар-
да иштирок этган ўқувчи-
лар совғалар билан тақ-
дирланди.

Ҳафталик доирасида 
синфдан ташқари маш-
ғулотлар ўтказилди. Чу-
нончи, “Саломатлик куни”,  
“Озиқланиш”, “Атир компо-
зициясини яратиш” TEDx, 
“Қизиқ экан” заковат ўйини, 
“Taжриба майдонида” кимё 
ва биология фанларидан 
тажрибалар, “Aнтропоген 
омиллар – экологик офат-

лар” мавзусидаги баҳс, 
“Яхши яшанг” мунозараси, 
“Менделеев ҳаёти ва ижо-
ди” мавзуидаги анжуман-
лари, “ХХІ аср етакчиси” 
заковат ўйини ва бошқа 
тадбирлар ташкил этилди.

Ўқитувчи билимдон, но-
тиқ, етакчи бўла олсагина 
шогирди билимли, кела-
жакда юрт яхлитлигини 

мустаҳкамловчи фуқаро 
сифатида улғаяди. Нафи-
са Маммаддинова, Ни-
луфар Гамлетова, Шоира 
Маруфова ўтказган ҳаф-
таликдан барча мамнун 
бўлди.

Ташаббускор инсон Баҳ-
ром Мирзаев раҳбарлик 
қилаётган ушбу зиё маска-
нидаги ёшлар келажаги йў-

лида ҳормай-толмай фао-
лият юритаётган устозла-
римизга сиҳат-саломатлик, 
таълим-тарбия ишларида 
ривож тилаб қоламиз.

  Ойдинниса ВАФОЕВА, 
Ақин-тума номидаги 

11-сонли умумтаълим 
мактаби. 

Кентов шаҳри.

ТАДБИР МАЗМУНЛИ ЎТДИ

"–Бир қарич ерларинг борлигини эшитган 
эдим, қўлларингдами?

– Йўқ, ер сотилиб кетган.
– Чакки бўлибди, жиян. Ер сотган эр бўлмай-

ди, эр ер сотмайди. Бу гапнинг мағзини чақ. Ер 
сотганларнинг кўпини кўрдик, охирида гадо 
бўлишди".

Доно, оталарга хос ўгит. Асарнинг бошидан 
охиригача Мирзакаримбойнинг енгил-елпи 
иш тутиши ё пала-партиш гапирганига дуч 
келмайсиз. Зеро, ана шундай етти ўлчаб, бир 
кесиши, тадбиркорлиги туфайли бири икки 
бўлган унинг.

Вақтида бошига оғир кунлар тушганини, 
аммо тадбир билан иш тутиб, шу даражага ет-
ганини жиянига гапириб беради у.

Ойбек уни шундай таърифлайди: «Бой ўз 
умрида кўпни кўрган, кўпни таниган, турли ша-
ҳар ва туманда одамлар билан муомала қил-
ган, унинг қўлидан жуда кўп хизматкор, қарол, 
чоракор ва ҳоказо ўтган. Шунинг учун одамни 
тез англаб олар эди, ўзининг бу хислатига чу-
қур ишонарди».

Адиб бирор жойда фалон образнинг сал-
бий ё ижобий эканлигини таъкидламаган, 
холис тасвирлаган, холос. “Қутлуғ қон»даги 
образларга эътибор беринг: тамоман қора ёки 
оқ бўёқ билан тасвирланган қаҳрамонларни 
кўрмайсиз. Ҳаётда қандай бўлса, шу тариқа 
тасвирланган. Ёзувчи ҳамиша холис.

«Ойбек ижодининг ёрқин қирраларини ҳам, 
адиб босиб ўгган мактабнинг машаққатли ва 
чалкаш сўқмоқларини ҳам биргина «Қутлуғ 
қон» романи мисолида кўрса бўлади. Аслида 
хавф-хатарга тўлиқ бу мактаб «сабоқлари» 
Ойбек домла тенгқурлари бўлмиш ижодкор-
ларнинг ҳаммасига тааллуқли. Бир наъра 
тортса, жаҳонни ларзага солишга қодир Ғафур 
Ғулом шеърларида ўқтин-ўқтин «улуғ оға»нинг 
тарихий хизматларини эслатиб туришга маж-
бур бўлгани, Абдулла Қаҳҳор энг тагдор, энг 
ҳаққоний ҳикояларини минг бир қобиққа ўраб 
«едириш» йўлини излагани бежиз эмас. Золим 
сиёсат кечагина ёнингда турган эл эътиқодини 
қозонган ижодкорларни, ҳақиқий халқ фидо-
йиларини «халқ душмани» деб қирғин қилган, 
ўзи эмас, болаларини халқ қамоқда чиритаёт-
ган паллада ижод қилиш қилич дамида юриш 
билан тенг эди (Мустақиллик йилларида онги 
шаклланган авлод буни тасаввур ҳам қилол-
майди).

Мана шу доимий хавотир кўп йиллар ўзбек 
насрининг намунаси ҳисобланган «Қутлуғ 
қон» романида ҳам сезилиб туради. Синчик-
лаб ўқисангиз бу ҳолатни англашингиз қийин 
эмас. Асарнинг деярли ҳар бир саҳифасида 
камбағал қароллар бойларнинг золимлиги, бу 
дунёнинг адолатсизлиги, ўзининг қорни чала-
қурсоқлиги ҳақида шикоят қилади. Романдаги 
бойларнинг ҳаммаси ёмон: Мирзакаримбой 
– золим, алдоқчи, Салимбойвачча – қотил, 
Тантибойвачча – қиморбоз, бузуқ, унинг отаси 
кўчада занглаган мих ётса, туфлаб уйига та-
шийдиган мумсик... Ойбекдек улуғ адиб ҳам 
“бу ёзувчи” “синфийлик позицияси»ни бил-
майди ёки билса ҳам атайлаб бузиб кўрсата-
ди!» деган даҳшатли айбномага йўлиқмаслик 
учун (демак, Сталин қамоқхоналарида суяги 
чиримаслиги учун) айнан шундай тасвир во-
ситаларидан фойдаланишга мажбур бўлган. 
(Эҳтимол бугунги китобхон буни билмас, бироқ 
ҳушёр ўқувчи роман саҳифалари қатида қан-
дай ваҳимали «сирлар» яшириниб ётганини 
англаши қийин эмас)...

Адиб табиат манзаралари – қаҳратон со-
вуғи, саратон иссиғи, чечаклар ранги кабилар 
тасвирида яйраб-яшнаб, эмин-эркин қалам 
тебратади. (Табиат сиёсатга бўйсунмайди.) 
Шунингдек, ўзбек удумлари – тўйлар, тортиш-
мачоқлар, қуёв жўралар бошидан ун сепиш-
ларни маҳорат ва ички ҳаяжон билан тасвир-
лайди...», деб, Ўзбекистон халқ ёзувчиси Ўткир 
Ҳошимов асарга юксак баҳо берган эди.

Бугун жамиятимизда яна Мирзакаримбойга 
ўхшаш бойлар, Йўлчига ўхшаш кам таъмин-
ланган кишилар пайдо бўляпти. Жумладан, 
бугунги тадбиркорлар Мирзакаримбойдан 
тежамкорлик, заковат, уддабуронлик каби 
хислатларни ўзида мужассамлаштиришга 
мажбур. Лекин бойнинг ярамас одатлари ҳам 
борки, ундан қочиш кераклиги маслаҳат бери-
лаётгандай...

Ўтган асрнинг бошидаги турмуш тарзи, урф-

одатлар, халқнинг ҳаёти, маишатга берилган 
бойваччалар ва бошқа маълумотларни Ойбек-
дай акс эттирган адиб камдан-кам. Бу биз ва 
келажак авлод учун энг ишончли манба бўлиб 
хизмат қилади.

“Қутлуғ қон»да кўпчилик, ҳатто танқидчилар 
ҳам эътибор бермаган бир образ бор. Бу – жа-
дид Абдушукур образидир. У бойлар давраси-
да бўлганда ҳам, камбағаллар билан учраш-
ганда ҳам илм-маърифат ҳақида гапиради.

«Биз, Туркистон мусулмонлари чуқур ғаф-
латдамиз, дейди у. Агар биз жаҳду-жадал 
қилиб, бу жаҳолат ботқоғидан қутулмасак, 
тараққиёт йўлини тутмасак... муқаддас ерлари-
миздан ажраб қоламиз».

Бу фақат жадиднинг жасоратигина эмас, 
қаттол бир замонда ана шу гапни ёза олган 
Мусо Ойбекнинг матонати ҳамдир. Лекин, ran 
шундаки, Абдушукурнинг гапига қулоқ тутади-
ганлар йўқ ҳисоби. Бойлар пулни, камбағаллар 
қоринни ўйлайди. Жадиднинг гапи бизнинг 
давримизга тўғри келадими? Мен ҳам ҳассос 
адибимиз каби ҳақиқатни тушуниб етишни 
ўзингизга ҳавола қиламан. Қозоғистонда нашр 
этилаётган ягона ўзбекзабон давлат нашри 
«Жанубий Қозоғистон»ни бир четга суриб 
қўйиб, ғафлатда қолаётганлар оз эмаслигини 
эслатиб қўйишни лозим топдим. Натижада, 
маънавиятимиз эътибордан четда қолаётгани-
ни ҳам ёдингизга солмоқчиман.

Муҳтарам газетхон! Агар «Қутлуғ қон» ви-
деофильмини кўрган бўлсангиз, бир эпизод 
ёдингизда қолгандир. Белкурак, кетмон, болта 
билан қуролланган дарғазаб оломон пристав 
маҳкамаси сари йўл олади. Шунда уларнинг 
қаршисида жадид Абдушукур пайдо бўлади. 

 – Қаёққа боряпсизлар? Қайтинглар! Бу но-
донлик! – дейди у.

– Эркак киши бўлсанг, йўлдан қоч! – дейди 
бир аёл. Биз шу пайтгача шу аёлнинг гапига 
қарсак чалиб келдик. Бугун мустақиллик ту-
файли онгимизда ўзгаришлар содир бўлди ва 
жадид ҳақ эканлигига ишонч ҳосил қиляпмиз. 
Беҳуда ўққа учганларнинг хатосини тушуняп-
миз. Ҳар қандай замонда ҳам маърифат соҳиб-
ларига қулоқ тутганлар ҳақ бўлиб чиқишган.

«Қутлуғ қон»даги яхши одамлар, эзгуликлар 
ҳақида ўйлар эканман, устоз Ойбекнинг чеккан 
изтиробларини, мактаб дастури бўйича Ой-
бек домлани танқид қилганимизни эслайман. 
Ўқитувчимиз олиб келган дарсликлардан би-
рида «Қутлуғ қон» асарида русларнинг образи 
етарлича ёритилмагани, инқилоб ҳаракатлари 
тўлақонли акс эттирилмаганлиги айтилган эди.

Йиллар ўтиб, Ойбек домланинг изтиробла-
рини чуқурроқ ҳис этаётгандай, у чеккан уқу-
батларни озроқ бўлса ҳам туйгандай бўламан.

Myҳтapaм биродар! Эҳтимол, «Қутлуғ қон”ни 
ўқимаганингизга анча вақт бўлиб қолгандир? 
Қайтадан яна бир марта ўқиб чиқинг, маънавий 
жиҳатдан анча бойийсиз. Бунга мен кафилман.

                   А. АБДУФАТТОҲ ўғли.

 «Қутлуғ қон» романига – 86 йил

�ҒАФЛАТ УЙҚУСИДАН
УЙҒОН, ТУРКИСТОН!�Ленгер шаҳри ҳокими Мақ-

сат Жумабаев ўтган йилги 
фаолияти натижалари ва гал-
даги режалари билан ўртоқ-
лашди.

Шаҳар раҳбари Ленгер шаҳри-
да 34139 нафар аҳоли истиқомат 
қилишини ва 7191та уй-жой бино-
си мавжудлигини ҳамда уларни 
инфратузилма билан таъминлаш 
масаласи тўлиқ ҳал қилинганини 
маълум қилди. 

Шунингдек, у ўтган йил даво-
мида эришилган асосий ютуқ-

лар, жумладан, ижтимоий дас-
турлар ижросини таъминлаш, 
тадбиркорликни қўллаб-қувват-
лаш борасидаги тадбирлар ҳақи-
да фикр юритди. Бундан ташқа-
ри, ҳоким бугунги кундаги муам-
моларга батафсил тўхталиб, 
аҳолини уларни ҳал қилишда 
фаол иштирок этишга чақирди.

Йиғилишнинг асосий мав-
зуларидан бири истиқболдаги 
режалар муҳокамаси бўлди. М. 
Жумабаев шаҳарни янада ри-
вожлантириш, кичик туманлар-
даги инфратузилмани янгилаш 
ва барча фуқароларнинг ҳаёт 
сифатини яхшилаш бош мақсад 
эканлигини таъкидлади.

Шаҳарда «Бадастир мактаб» 
лойиҳаси доирасида таълим 
даргоҳлари барпо этилмоқда. 

– Шаҳарда истироҳат боғла-
ри, хиёбонлар, дам олиш ўрин-
лари барпо этилиб, сайёҳликни 
ривожлантириш масаласига ало-
ҳида эътибор қаратилмоқда, – 
деди тадбирда сўз олган шаҳар 
фахрийлар кенгаши раиси Ўрда-
бек Абдуқаимов. – Давлатимиз 

раҳбарининг Янги Қозоғистон 
йўлидан қатъий бориш, кенг 
кўламли ислоҳотларни амал-
га ошириш, давлатчилигимиз 
асосларини тиклашга даъват 
этган Мактубларида белгилан-
ган вазифаларни ҳаётга татбиқ 
этишга киришган ленгерликлар 
учун янгиланиш даври фидо-
корона меҳнат ва бунёдкорлик 
билан кечмоқда. Бугунги кунда 
ана шундай ижобий жараёнлар 
маҳсулини ҳар қадамда учратиш 
мумкин. Энг муҳими – қисқа муд-

датда одамларнинг онгу тафак-
кури, турмуш тарзи ўзгарди.

– Ленгер йилнинг ҳар қайси 
мавсумида ҳам кўзни яшната-
диган даражада ям-яшил бўлиб 
туриши учун ҳар йили минглаб 
арча дарахтлари экилмоқда. Ша-
ҳар раҳбарининг ташаббуси ҳам-
да бевосита раҳбарлиги остида 
яшил ҳудудларни кўпайтириш 
дастури ишлаб чиқилди. Бунда 
асосий эътибор ҳудудлар меъ-
морчилигининг ўзига хослигига 
қаратилди, қадимий анъаналар, 

биноларнинг жойлашуви ҳисобга 
олинди. Шаҳар майдонининг 20 
фоизи қисқа муддатда яшил ҳу-
дудларга айлантирилгани унинг 
экологияси сезиларли даражада 
яхшиланишига кўмаклашди, – 
деди меҳнат фахрийси Вера 
Покрова. – Шаҳримизни экологик 
жиҳатдан тоза ва озода сақлаб 
туришда унинг ҳудудидан оқиб 
ўтадиган ўзаннинг аҳамияти бе-
қиёс. Бугунги кунда Ленгер дарё-
сининг тозалигига ҳам алоҳида 
эътибор қаратилмоқда.

 Ижтимоий муаммолар илдизи 
бўлган ишсизликни камайтириш 
мақсадида саноат, қишлоқ хўжа-
лиги, қурилиш, савдо ва умумий 
овқатланиш ҳамда аҳолига хиз-
мат кўрсатиш, шунингдек, уму-
мий тижорат фаолияти сингари 
соҳаларда кўплаб кичик корхо-

налар ташкил этилмоқда. Бугун-
гача хизмат кўрсатиш тармоқла-
ри, асосан, шаҳар ва туманлар 
марказларида кўпроқ жойлашган 
бўлса, энди уларни кичик туман-
ларда ҳам ташкил этиш зарурати 
тобора ортмоқда. 

Зеро, хизмат кўрсатиш тар-
моқлари даражаси шаҳарнинг 
тараққий этаётганлигини, жа-
мият ривожланаётганлигини кўр-
сатувчи муҳим мезондир. 

Б. ДЎСМАТОВА.

Тўлебий туманида Прези-
дент топшириқларини ҳаётга 
татбиқ этиш доирасида кичик 
бизнес ва хусусий тадбиркор-
ликни қўллаб-қувватлаш ва 
рағбатлантиришга алоҳида 
эътибор қаратилиб, давлат 
дастурларининг ижроси таъ-
минланмоқда.

Ўтган йили 149 нафар ишби-
лармонга “2021-2025 йилларда 
оммавий тадбиркорликни ри-
вожлантиришга мўлжалланган 
“Еңбек” миллий лойиҳаси доира-
сида грант ажратилди. Натижада, 
уларнинг аксарияти ўз корхона-
лари моддий-техника базасини 
мустаҳкамлади. «Бизнеснинг йўл 
харитаси-2025» дастури бу соҳа-
ни ривожлантиришда дастурила-
мал бўлмоқда. Грантлар, асосан, 
кўп болали оилалар, ёшлар, им-
конияти чекланган фуқароларга 
берилмоқда. «Бизнес асослари» 
курсини 650 фуқаро тамомлади 
ва уларга ҳам яқин кунларда дав-
лат грантлари топширилади.

Тадбиркорнинг камолида юрт-
нинг жамоли, тадбиркорликнинг 
равнақида эл маъмурлиги акс 
этади. Сир эмас, муқаддам тад-
биркорлик фаолияти билан шу-
ғулланишга бел боғлаган ки-
шилар қатор амалдорларга хос 
тўсиқларни ошиб ўтишига тўғри 
келарди: иш бошлаш арафасида 
қатор идораларга кириб, талай 
ҳужжатларни тўлдириши – имзо 
тўплаши шарт эди. Ҳали у, ҳали 
бу дарчага бош суқиб, куч-қувва-
ти ва қимматли вақтини мана шу 
каби ортиқча юмушларга сарф 
қиладиган давр ортда қолди. Со-
ҳани рақамлаштириш тадбирла-
ри давом этмоқда.

Куни кеча Ленгер шаҳридаги 
Тадбиркорлик мактабида ишби-
лармонлар билан учрашув ўтди. 
Йиғилишда Туркистон вилояти 
тадбиркорлик ва савдо бошқар-
маси бошлиғи Нурбахит Иманқу-
лов, “Туркистон” тадбиркорларга 
хизмат кўрсатиш маркази дирек-
тори Сапарали Қурбанов, тадбир-

корлар ва соҳа мутахассислари 
иштирок этишди.

Тадбирда кичик ва ўрта тад-
биркорлик масалалари кенг муҳо-
кама қилинди. Шунингдек, давлат 
томонидан қабул қилинган дас-
турлар, соҳани қўллаб-қувватлаш 
чоралари ва имтиёзлар юзасидан 
тушунтириш ишлари олиб бо-
рилди. Хусусан, “Оддий буюмлар 
иқтисодиёти”, “Бизнеснинг йўл ха-
ритаси-2025” давлат дастурлари 
ҳақида сўз юритилди.

Мухтасар қилиб айтганда, тад-
биркорларга хизмат кўрсатиш 
марказлари давлатимизда тад-
биркорликнинг кенг қулоч ёйиши, 
уларнинг ишончли ҳимояси ва 
фаолиятини йўлга қўйишлари, 
самарали меҳнат қилишлари 
учун муҳим таянч марказлари 
бўлиб хизмат қилмоқда. Эл-юрт 
манфаати учун камарбаста ин-
сонларнинг кўпайишида аҳамият 
касб этмоқда.

                         
     Б. РЎЗИМАТОВА.

 АҲОЛИ БАНДЛИГИ – 

ТУРМУШ ФАРОВОНЛИГИ

 Президент Мактуби – амал дастури

 ТАДБИРКОРНИНГ КАМОЛИДА –  

ЮРТНИНГ  ЖАМОЛИ

Баъзи инсонларда ўз шахси-
ни устун қўйиш хислати усту-
ворлик қилади.

***
Мен ўзимни ўзим англай  

олмайману ўзгага қандай баҳо 
берай? 

***
Ҳаёт тобора  мураккабликка 

юз тутиб боради. Яхши нар-
салар яратилиши баробарида 
ёмон нарсалар ҳам яратилади. 
Яхшиликларни яхши инсон-
лар яратади. Ёмонликларни – 
ёвуз кимсалар. Ёвуз  кимсалар 
яхшиликларга ўч бўлишади, 
уларнинг пайида бўлиб, илиб 
кетишади. Яхшилар эса доим 
ғафлатда қолишади. Уларга 
ёмонлардан қолгани насиб 
этади.

***
Вақт уммонида инсон умри 

чақмоқ янглиғдир. Кимларнинг-
дир чақмоғидан сўнг дуд қолиб 

қурум босади, кимларнингдир 
чақмоғидан сўнг шуъла қолиб 
зиё таралади.

***
Денгиз томчилардан, умр 

лаҳзалардан ташкил топади. 
Ҳар бир сарф бўлган томчи 
денгиз ҳисобидан, ҳар бир ўт-
ган лаҳза умр ҳисобидан.

***
Ҳар ким ўзининг ожиз банда 

эканлигини ҳис этади, кимдир 
эрта, кимдир кеч.

***
Кишининг фазилати ёки ил-

латининг ортиб бориши уни 
олижаноблик  ёки разилликка 
дохил этиб боради. 

***
Инсон доимий равишда ку-

затади ва кузатилади. Шу боис 
ҳаракатни ҳам шуларни ҳисоб-
га олган ҳолда амалга ошириш 
керак.

***

Меҳр ёки қаҳрни намоён 
қилиш осон нарса эмас. Ўзин-
гизга ёқмаган одамга ҳарчанд 
уринманг, меҳр кўрсата олмай-
сиз, меҳр кўрсатсангиз ҳам 
сидқидилдан бўлмайди. Ажабо, 
ҳар қандай одамга ҳам қаҳр 
кўрсатсангиз юрагингизда озги-
на бўлсада ачиниш ҳисси пайдо 
бўлади. 

***
Аслида оламда энг сарф 

бўлмайдиган нарса бу вақтдир. 
Қиёмат қойим бўлган вақтда 
ҳам вақт тугамайди, у мавжуд-
лигича ўзгармас бўлиб тура-
веради. Инсониятга шундай 
беҳисоб ва беадад нарса жуда 
қиммат ва ғанимат қилинди.

***
Эшитишни билмаслик разил-

лик ва бадфеълликдандир.
***

Инсон онгсиз жонзотга нис-
батан юз карра, минг карра 
нуқсонли ҳаёт кечиради.

Абдулла МАДАЛИЕВ. 

Ҳаётий нақллар

Буюк Даштнинг улуғ алломалари

Саъдулла СИЁЕВ

Ахмад Яссавий
(Давоми. 
Боши ўтган сонларда).

,

Маънавият

Бизларни муборак Ра-
мазон ойига етказиб, мар-
ҳаматини дариғ тутмаган 
ва уни рўзасини гуноҳларга 
каффорат қилган Аллоҳ тао-
лога беадад ҳамду санолар 
бўлсин!

Кундузлари рўзадор ва 
кечалари бедор бўлишда 
бизларга намуна бўлган Ра-
сулуллоҳ соллаллоҳу алай-
ҳи васалламга Аллоҳнинг 
зиёда раҳматлари нозил 
бўлсин!

Рамазон Аллоҳ таолонинг 
мўмин бандаларига берган 
улуғ неъмати бўлиб, бу ойда 
Роббимизнинг раҳматлари 
ёғилиб, хоссатан Аллоҳ тао-
лонинг бизларга берадиган 
иноятлари зиёда бўлади. 
Қуйида ўша неъматларнинг 
баъзиларини эслаб ўтамиз; 

Рамазон ойининг бирин-
чи кечасиданоқ ибодатлар 
осонлашади;

Абу Ҳурайра розиялло-
ҳу анҳудан ривоят қилина-
ди: Расулуллоҳ (саллаллоҳу 
алайҳи васаллам): “Рамазон 
ойининг биринчи кечасида 
шайтонлар ва ўзбошимча 
жинлар занжирланади, дў-
захнинг бирорта эшиги ҳам 
қолмай ҳаммаси ёпилади, 
жаннатнинг барча эшиклари 
очилади ва ҳар кеча: “Эй ях-
шилик қилувчи! Ғанимат бил, 
эй ёмонликка мойил бўлувчи 
ўзингни тийгин, дея нидо бў-
лади. Ҳар кеча Аллоҳ кўплаб 
бандаларини дўзахдан озод 
қилади”,  дедилар. Шайтон-
ларнинг кишанланиши шак-
шубҳасиз ибодатни енгилла-
тиш учун бўлади. 

Рамазон ойи рўзаси гуноҳ-
ларга каффорат бўлади;

Абу Ҳурайра розияллоҳу 
анҳудан ривоят қилинган яна 
бир ҳадиси шарифда Расу-
луллоҳ саллаллоҳу алайҳи 
васаллам: “Беш вақт намоз, 
жума намози ва рамазон 
ойи то кейингиси келгунига-
ча бўлган кичик гуноҳларни 
ювиб кетади”, деб марҳамат 
қилдилар (Муслим ривояти). 

Рўза тутган кишининг тақ-
водорлиги ошади;

Аллоҳ таоло Бақара сура-
сида: “Эй иймон келтирган-
лар! Шояд тақводор бўлсан-
гиз деб сизлардан олдинги-
ларга фарз қилинганидек, 
сизларга ҳам рўза фарз қи-
линди”, деб марҳамат қила-
ди (Бақара сураси, 183-оят).

Аллоҳ таоло бандаларига 
ушбу оят карима орқали рў-
за тутишликдан асосий мақ-
сад тақво ҳосил қиладиган 
амаллардан бири эканлиги-
ни баён қилмоқда. Лекин бу 
дегани гуноҳ ва маъсиятлар 

қилиб ҳам рўза тутса тақ-
водор бўлади, дегани эмас, 
албатта. Тақво Аллоҳнинг 
наздида қанчалик буюк нар-
са эканлиги ҳақидаги ояти 
карималар ҳаммамизга маъ-
лум ва машҳур. 

Рўза туфайли Аллоҳ ўтган 
гуноҳларни кечиради;

Имом Бухорий ва имом 
Муслимлар Абу Ҳурайра 
розияллоҳу анҳудан ривоят 
қилган ҳадисда шундай де-
йилади: “Кимки Рамазон ойи 
рўзасини иймонла ва Аллоҳ-
дан савоб умидида тутса, 
ўтган гуноҳлари мағфират 
бўлади”.

Бу ҳадиси шариф рўза на-
қадар улкан ибодат эканли-
ги, хато ва камчиликларни 
кечирилишига таъсир қи-
лишлигини ифода этади. 
Фақат икки шарт билан. Би-
ри иймон-ихлос, иккинчиси 
“Иҳтисоб” яъни Аллоҳнинг 
Ўзидан савоб умид қилган 
ҳолда тутиш билан. Мазкур 
ҳадисдаги “иймон билан” 
деган иборани Ҳофиз ибн 
Ҳажар роҳматуллоҳи алайҳ: 
“Рамазон рўзасининг фарз 
эканини эътироф этиб” деган 
маънони ифодалайди, деган 
бўлсалар, “Иҳтисобан” де-
ган сўзига Имом Хаттобий: 
“қатъий ишонч ила саво-
бидан умид қилган ҳолда, 
покиза ният ва нафсига оғир 
олмай рўзани тутмоқлик”, 
деб маъно берган экан. 

Рўза худди Қуръон каби ўз 
соҳибини Қиёматда шафоат 
қилади;

 Абдуллоҳ ибн Амр ро-
зияллоҳу анҳумодан ривоят 
қилинади: Расулуллоҳ сал-
лаллоҳу алайҳи васаллам: 
“Рўза ва Қуръон ўз эгалари-
ни Қиёмат куни шафоат қи-
лади. Рўза: “Эй Рабби мени 
деб кундузи овқатдан ва 
нафсий хоҳишларидан ўзини 
тийди, мени унга шафоат-
чи қил”, дейди. Қуръон эса: 
“Мени деб кечалари бедор 
бўлди, мени унга шафоатчи 
қил”, дейди ва иккови ҳам ўз 
эгаларини шафоат қилади”, 
деганлар. Демак, ким рўзани 
ихлос ва Аллоҳнинг кўриб, 
билиб, кузатиб турганига 
ишонч ҳосил қилган ҳолида 
тутса, қиёмат куни тутган рў-
заси ўзига кафил шафоатчи 
бўлиб келар экан. 

Рамазон тунларини қоим 
қилиш аввалги гуноҳларга 
каффорат бўлади;

Пайғамбаримиз (саллал-
лоҳу алайҳи васаллам)  Ра-
мазон кечалари ибодат би-
лан бедор ўтказишга қизиқ-
тирар, аммо қатъий буюрмас 
эдилар.

 Абу Ҳурайра розиялло-
ҳу анҳудан ривоят қилина-
ди: Расулуллоҳ (саллаллоҳу 
алайҳи васаллам): “Ким Ра-
мазонда иймон ва ихлос ила 
қоим бўлса, ўтган гуноҳлари 
мағфират қилинади”, деди-
лар (Бухорий ва Муслим 
ривояти). Рамазон ойи ке-
чалари ибодат қилиш жуда 
ҳам фазилат ва гуноҳлардан 
покланиш имконияти ҳам 
экан. Рамазонда бедор бў-
либ ўқиладиган намоз “таро-
веҳ” деб номланади. Таровеҳ 
роҳат-истироҳат маъносини 
англатади. Йигирма ракат 
нафл намозни имомга иқ-
тидо қилган ҳолда жамоат 
билан масжидда адо этиш 
энг улуғ фазилатли амал-
лардандир. 

Рамазон ойида қилинган 
умранинг савоби бир ҳаж са-
вобига тенг бўлади;

Абдуллоҳ ибн Аббос ро-
зияллоҳу анҳумодан ривоят 
қилинади: Расулуллоҳ (сал-
лаллоҳу алайҳи васаллам) 
ансорий аёллардан бирига: 
“Рамазон ойи келса умра 
қилгин. Чунки у бир ҳажга 
тенг келади”,  деганлар. Ле-
кин бу инсон зиммасига ум-
ри давомида бир маротаба 
фарз қилинган ҳаж ибодати 
соқит бўлади дегани эмас. 
Балки, Рамазон ойининг ба-
ракотидан ҳар бир қилинган 
амалга бошқа вақтдан кўра 
бу ойда кўпроқ ажр-мукофот 
берилишига далилдир.

Рамазон ойида қилинган 
садақа энг афзал садақадир;

Расулуллоҳ (саллаллоҳу 
алайҳи васаллам) рамазон 
ойида энг сахий инсонга ай-
ланиб, саховатлари янада 
жўшиб кетар экан. У Зоти 
шариф: “Энг афзал сада-
қа Рамазон ойидагисидир”, 
дер эдилар (Имом Терми-
зий  Анас розияллоҳу ан-
ҳудан ривоят қилган). Бас, 
шундай экан биз ҳам Ҳаби-
бимиздан ўрнак олиб, рама-
зон кунлари оиламизга, қа-
риндошларга, маҳалламиз-
даги бева-бечораларга, кам 
таъминланган инсонларга 
қўлимиздан келганича мод-
дий кўмак берсак, беморлар-
ни бориб хол сўрасак улуғ 
фазилатга соҳиб бўлардик. 

Ифторлик  берган одам 
рўзадорларнинг савобига 
тенг савобни олади;

Зайд ибн Холид ривоят 
қилган ҳадисда шундай де-
йилади: “Ким бир рўзадорга 
ифторлик қилиб берса, шу 
рўзадорнинг савобига тенг 
савобга эга бўлади ва бу 
рўзадорнинг савобидан ҳеч 
нарсани камайтирмайди” 
(Термизий ривояти).

 Саҳоба ва салаф солиҳ-
ларимизнинг одатлари шун-
доқ бўлган. Ибн Ражаб роҳ-
матуллоҳи алайҳ Ибн Умар 
розияллоҳ у анҳ умонинг 
одатларини эслаб шундай 
дейди: “У ҳар доим рама-
зон ойида мискинлар билан 
овқатланар, топа олмаса ов-
қат емас эдилар. Агар овқат-
ланиб турганларида бошқа 
бир киши таом сўраса, ўзи-
нинг овқатини бериб яна ҳеч 
нарса емасдан рўзага ният 
қилар эканлар”.

Хулоса ўрнида, Яратган 
Раббимиз Рамазон ойида 
холис ниятлар билан тутаёт-
ган рўзаларимизни, кечала-
ри қоим туриб адо этаётган 
таровеҳ намозларимиз, хат-
ми Қуръонларимиз, хайру 
саховатларимизни ва барча 
солиҳ амалларимизни қабул 
қилишини ҳамда бу муборак 
ойни фазли ва қадрини то-
пишлигимизни насиб этсин! 

Интернетдаги очиқ 
манбалардан.

АЛЛОҲНИНГ
РАМАЗОНДАГИ 
ТУҲФАЛАРИ

Бобо Мочин ҳам сопол қум-
ғонни кўтариб бир бўлмага 
кирди. Энди ички таҳорат олиш-
га ундаганда, чеккароқдаги 
бўлмадан Ашрафхон қозининг 
товушини эшитиб қолди. Қози 
кимгадир пўнғиллади:

– Неча марта айтдим сенга, 
қўтир эчкига ўхшаб менга суй-
калаберма, олисроқ, юр!

– Қўрқсам не қилай, тақсир, 
– деди бир йигит ўзини оқлаб, 
– кўйнингдагини билурмиз, деб 
барча халойиқ менга қараб тур-
гандек...

Қози оғзига сув олди, ғарғара 
қилди, сўнг тағин йигитга таад-
ди тошини отди:

– Шайхнинг кўзидан йироқроқ 
юр. Унинг жодуси бор. Афтинг-
га бир тикилса, сен лапашанг 
қўйнингдагини икки қўллаб олиб 
тутқазишдин ҳам тоймайсан. 

– Орий рост, тақсир. Шайх-
нинг кўзидин қўрқадирмен, кўз-
лари...

Қози жеркиб ташлади:
– Ҳиқиллама, қуёнюрак... Сў-

ғин, анави Бобо Мочинга ўхша-
ган исковучлари ҳам сезмасин, 
уқдингми?

– Уқдим, тақсир...
– Ўтрорда қошимга кел, – де-

ди қози, – ма, манови қумғонни 
эгасига элтиб бер.

Бобо Мочин таҳорат олиб 
чиқди. Қараса, ўн қадамча на-
рида ҳалиги мулланамо йигит 
йўрғалаб кетяпти. Унинг ёқа-
сидан олмоқчи бўлди. Кейин, 
аввал пиримга маслаҳат солай, 
ранжимасин, деб шаҳдидан 
қайтди. Бобоқул паҳлавон бўл-
гани учун ҳар бир юмушни би-
лак кучи билан ечиб қўя қолгиси 
келади. Шайх буни ёқтирмайди.

«Инсоннинг қудрати ақл-ид-
рокида, – дейди у, – заковат ила 
қўлга кирган ғалаба мўътабар-
дир. Зўрлик – нодонлар, жоҳил-
лар қуроли».

Хуфтон чоғи Ўтрорга етиб 
келдилар. Шайх отининг бо-
шини Арслонбоб хилхонаси 
томон бурди. Арслонбоб устоди 
аввал, бир вақтлар ёш Аҳмад 
етимлик биёбонида зору нолон 
бўзлаб юрганида бошини си-
лаб, ўз хонадонидан иссиқ жой 
берган, маърифат бўстонига 
етаклаб кирган зоти шариф эди.

Ҳазрат марҳамат соҳибининг 
турбатини кўзига суртди. Қабр 
тепасида токи шам сўнгунча ти-
ловат қилиб ўтирди. Шайхнинг 
руҳий қудрати зўр эди, бомдод-
гача Қуръоннинг ўн порасини 
хатм қилиб улгурди. Ўтрорнинг 
юксак минорасидан муаззин-
нинг хитоби эшитилганда Ман-
сурхўжага кўз қирини солди. 
Шайхни сўзсиз англаб ўрганган 
Мансурхўжа шамни пуфлади ва 
қиблагоҳининг ҳақига дуо қилиб, 
Ҳазрат изидан қўзғалди. 

БИРОВГА АЙТИБ 
БЎЛМАЙДИГАН ДАРД

Эру хотин бир-бирининг 
либоси.

Қуръони карим.

Ҳалол аёлга ҳалол эркак 
равои шаръийдир.

Ҳадис.

Бобо Мочин Абдурауфни из-
лаб кетди. Одатда дарвишлар 
бирор шайх ёки авлиё қабри 
ёнидаги хонақоҳда, масжидлар-
да ёхуд бой-бадавлат кишилар 
томонидан солинган мусофир-
хоналарда истиқомат қилишар-
ди. Бобо Мочин елоёқ эмасми, 
бир чой қайнайдиган фурсат 
ичида шаҳарни икки айланиб 
чиқди. Абдурауф топилмади. 
Бобоқул лабини тишлаб кар-
вонсарой олдида туриб қолди. 
Бироқ, ичкари кирмади. Негаки, 
билади, дарвиш зоти борки, 
карвонсаройга қадам босмайди, 
уларнинг аҳди шунақа. Карвон-
сарой – ўз номи билан карвон-
сарой.

Бу ерда майхўрлик ҳам бў-
лади, қимор ҳам ўйналади, қул 
савдоси ҳам авжига минади. 
Карвонсарой тижорат аҳлининг, 
сийму зар дардида жон тикиб, 
жафо чекиб юрувчиларнинг 
севимли маскани. Абдурауфдек 
мубҳам ва чигал дардга гириф-
тор бўлган бечора бу ерда не 
қилсин?

Абдурауф кутилмаган ерда 
йўлиқди. Бобо Мочин елдек 
изғиб масжидлар, мадрасалар 
ҳовлисини айланди. Ҳафсала-
си пир бўлиб изига қайтди. Шу 
пайт эски қабристон ёнидаги 
ташландиқ такяхона олдида 
бир итни кўриб қолди. Қулоқ-

лари, думи кесилган саҳрои 
ит такяхона тарафга бақрайиб 
қараб турарди. Бобоқул ёмон 
хаёлга борди. «Бирорта гўр 
очилиб қолган бўлса, ит май-
йитни кўзлаб турган бўлмасин», 
дея бурилди. Бобо Мочиннинг 
важоҳатли келбатини кўриб ит 
тайсаллади, ёнбошлаб чекин-
ди. Бобоқул такяхонага мўрала-
ди. Ичкарида, энди кўтарилган 
куз офтобига ўзини солиб бир 
дарвиш ўтирарди. Бобоқул яқин 
борди. Дарвишнинг эгнида ен-
гил малла тўн, бошида тўртбур-
чакли жунқалпоқ. Ўзи калласи-
ни осилтириб хаёлга толган. Те-
мир ҳалқалик асоси тиззасига 
кўндаланг ташланган. Гўё асо 
уни суяб тургандек, йўқса боши 
бутига кириб кетадигандек эди.

Бобоқул қисқа йўталди. Дар-
виш парво қилмади. «Салби 
вужуд айлабди», деб ўйлади 
Бобоқул ва яқинроқ борди.

– Нечун бу харобада ёлғиз 
ўтирибсан, эй мўмин? – деди 
Бобо Мочин бегонанинг тепаси-
га бориб. 

Дарвиш бошини кўтарди.
– Жуфт эдим, ёлғиз бўлдим. 
Бу – Абдурауф эди. Бобо 

Мочин унинг билагини ушлаб 
томирини пайпаслади. Абду-
рауфнинг юраги тез-тез урарди.

– Шайхим сен бирла сўйлаш-
моқчи, – деди Бобо Мочин, – 
қани, бисмилло, деб ўрнингдан 
тур. 

Дарвиш бош чайқади:
– Шайх олдина ҳам, уйга ҳам 

бормийман. Бошимни олиб чў-
лу биёбонга чиқиб кетаман. Ё 
Аллоҳ, не кунларга солдинг бу 
қулингни?

1 Дарвишлар ҳикмати: Ал-
лоҳ билан суҳбатда эдим, сен 
келдинг, унинг васлидан жудо 
бўлдим, дегани.

– Телбалик қилма, Абдурауф! 
– деди Бобо Мочин ва асони 
олиб йигитга тутқазди, –ихтиё-
ран бормасанг, қўлтиқлаб ке-
турман. Пирим ҳар кимсани ҳам 
ҳузурларига чорлаб суҳбат қур-
майдур. Дардингни ўз оғзингдан 
эшитмоқчилар. Юр, олдимга 
туш! Абдурауф ноилож ўрнидан 
турди. Шайх Арслонбоб хонақо-
сида ўтрорлик руҳонийлар би-
лан суҳбатлашиб ўтирган эди. 
Бобо Мочин кирди.

– Пирим, ўшал йигитни топ-
дим. Иноятингизга мунтазир. 
Уламолар бирин-сирин чиқиб 
кетишди. Шайх ёнида ёлғиз 
сирдоши Ҳакимхўжа Сулаймон 
қолди. Абдурауф кирди. У ҳуж-
ра ўртасига борганда тиз чўкиб 
юкинди.

Шайх Абдурауфнинг пажмур-
да ҳолатига, нурсиз кўзлари, си-
ниқ юзига қараб қўйди. Бу йигит 
ҳозиргина энг азиз кишисини 
кўмиб келган кимсани эслатар-
ди. Абдурауф бошини кўтариб 
Ҳазратга қаради. У бир йилдан 
бери дарвишлар тўдасига қў-
шилиб юрибди. Лекин Ҳазрат 
билан илк дафъа юзма-юз бўли-
ши эди. Шайхнинг кароматлари 
ҳақида кўп ривоятлар эшитган. 
«Шайхнинг сусти босармиш, 
унинг рўпарасида ҳокимлар ўзи-
ни эмин-эркин тутолмас эмиш», 
десалар, бу бир ҳамоқат-да, деб 
ишонмаганди. Мана энди ўзи 
шу аҳволга тушди. Шайхнинг 
қандайдир синовчан ва мунгли 
нигоҳига дош беролмай, ерга 
тикилди. Юраги дукиллади. 
Қулоғига босиқ, гўё таҳдидли, 
тиниқ товуш эшитилди:

– Сўйланг, йигит не бўлди? 

Нечук икки ғарибани танг аҳ-
волда қолдириб, тарки хонадон 
этиб юрибсиз?

Бу – Шайхнинг овози эди. 
Абдурауф индамади, калласини 
осилтирганча ўтираверди. Шайх 
иккинчи маротаба сўраганда 
Абдурауф оқ кигиздан кўз узиб, 
Ҳазратнинг юзига чўчиброқ 
разм солди. Тили аранг калима-
га келди:

– Ш-шайхим... Менинг дар-
дим оғир... Бировга айтиб бўл-
майдиган савдога йўлиқдим...

Шайх бу йигит бегона киши-
лар олдида сир очгани номус 
қилаётир, деган андишага бор-
ди ва Бобо Мочинга имо қилди. 
Бобоқул эшикни аста ёпиб чи-
қиб кетди. Абдурауф Ҳакимхўжа 
Сулаймонга қараб қўйди.

– Бу бизнинг маҳрамлардин, 
– деди Ҳазрат, Сулаймонга 
ишора қилиб, – гапингизга бир 
гувоҳ керак бўлса, мана шу Су-
лаймон гувоҳлик беради. Хўш, 
сўйланг энди, йигит, бировга 
айтиб бўлмас дард не экан ўзи? 
Зора, Аллоҳ таоло шафоати 
бирла мушкулингиз ечилса.

Абдурауфнинг қоронғи кўнг-
лида умид учқуни чақнади.

У Шайхга сирини айтиши ло-
зим. Биринчидан, буни Яссавия 
тариқатининг аҳкоми талаб эта-
ди. Муриднинг ўз пиридан яши-
радиган сир-асрори бўлмаслиги 
керак. Иккинчидан, бир йил 
ичида Абдурауф бир неча ки-
шига дардини айтди, маслаҳат 
сўради. Барчаси Абдурауфнинг 
хотинини қоралади, тарки хона-
дон айлаб тўғри қилибсан, де-
ди. Энди сўнгги йўл қолган эди. 
Агар Шайх ҳам унинг дардига 
малҳам тополмаса, Абдурауф 
бу фоний дунёдан этак силкиб 
кетмоқчи ёхуд Туркистон эли-
дан чиқиб тарки ватан қилмоқчи 
бўлган эди.

Ҳазрат «қулоғимиз сизда» 
деган маънода томоқ қирди. 
Абдурауф ердан кўз узмай фо-
жеий қиссасини айтмакка туш-
ди. – Ўзим деҳқон боласиман. 
Қоратовнинг оёғида Қайнар-
булоқ деган қишлоқ бор, шу 
ерданман. Олти йил бўлди, қиб-
лагоҳимизни ерга топширдик. 
Менинг бошимни икки қилиб 
улгурдилар, раҳматли... Биз 
тарафларда сув кўп, яйлов кўп. 
Шунинг учун чорва тутамиз. 
Чорва семиз бўлади. Эл қатори 
насибамизни териб еб юриб 
эдик. Болаларнинг ҳам усти бут, 
қурсоғи тўқ эди. Нафс домига 
тушиб шу кунларга қолдим, пи-
рим... Абдурауф ютинди. Боши 
пастроқ эгилди. Хўрсиниб да-
вом этди:

– Икки йил бурун тижоратга 
бордим. Ўзим умримда олди-
сотди қилиб кўрмаганман. Қай-
нарда Ўтаган бой деган савдо-
гар бор, шу қўймади. Мен билан 
юр, бир йил Хуросону Шомни 
айланиб келсанг, аҳли аёлингга 
бир табақ марварид топиб ке-
ласан, деди. Мени карвонбоши 
қилмоқчи бўлди. Ёш вақтимдан 
от-туя ичида катта бўлганман, 
жониворларнинг феълини яхши 
биламан.

Худога шукр, билагимда тўрт 
қароқчига етгулик кучим бор. 
Бир ёқдан олдимда икки ўғил-
нинг суннати турибди. Уларнинг 
қўлини ҳалоллаб мусулмон қа-
торига қўшиш керак. Бир ортиқ-
ча дунё бўлса, йиртиғимга ямоқ 
бўлар, деб ўйладим. Ўтаган 
бойга хўп дедим.

(Давоми бор).

Уни Эгасига қай ҳолда қайтарамиз?
Қўшнидан омонатга бир коса олсак, ишла-

тиб бўлгач, ювиб, покиза ҳолда қайтарамиз. 
Қалб вазифасини ўтаб бўлгач, уни поки-
залашга имконимиз бўлмайди. Ортимизда 
қолаётган яқинларимиз ҳам тозалаб бера 
олишмайди. 

Уни поклашни олдинроқ ўйлашимиз керак. 
Уни турли иллатлар билан булғамаслик чора-

сини кўрсак, янада афзалроқ. Эски бир жомга 
тўпланган ахлатни биров бошқа бировга ҳадя 
этмайди.

Агар қалбни ғазаб, риё, ҳирс, очкўзлик, 
ҳасад, ғийбат... каби иллатлардан муҳофаза 
қилмасак, у ўша ахлат тўла жомга ўхшаб қо-
лади.

Тоҳир Малик.

ҚАЛБ � АЛЛОҲНИНГ ОМОНАТИ

– Қиз тарбиясига кичкиналигидан эъ-
тибор қаратиш зарур, шундай эмасми?

– Албатта, ўзбек оилаларида қизлар 
тарбиясига ҳамиша алоҳида эътибор қара-
тилган. Уларнинг одоби ва тарбияси доим 
ота-онанинг диққат марказида бўлган. 
Шундай экан, мен ҳам бир она, буви сифа-
тида қизлар тарбиясига оид барчамизга 
аён, аммо эътибордан четда қолаётган 
масалалар ҳақида фикр билдирмоқчиман. 
Қиз боланинг бахти, кўп жиҳатдан она тар-
биясига боғлиқ. Уй ишларини бажаришда 
онасига дастёрлик қилади. Она қизига 
қўлидан келган ишларни буюришидан таш-
қари, ўзи ҳам озода, саранжом-саришта, 
меҳмондўст, ширинсухан, меҳрибон бўлса, 
қиз бола бу уйда яйраб, эркин ўсади.

– Оналарнинг ҳаёт тарзи қиз болага 
ибрат бўлиши керак, демоқчисиз?

– Худди шундай. Қиз бола ўзининг одо-
би, хулқ-атвори билан ажралиб туради. 
Халқимизда “онасини кўриб, қизини ол” 
мақоли бор. Бунинг замирида улкан маъно 
мужассам. Ҳар бир оиланинг турмуш тар-
зи, ундаги аёлларнинг хулқ-атвори, эрига, 
қайнона-қайнотасига муносабатлари, рўз-
ғор тутиши, иффат-андишаси фарзандла-
рига, айниқса, қиз болага ибрат бўлиши ке-
рак. Бу борада масъулият нафақат онага, 
балки барча оила аъзоларига ҳам тегишли. 

– Эртами-кечми қиз ўсиб, улғайган 

хонадонидан бошқа жойга келин бўлиб 
тушиши табиий. Уларни янги турмушга 
тайёрлашда асосан нималарга эътибор 
қаратиш лозим?

– Қизларимиз пешонасига қандай тақ-
дир битилгани ёлғиз Аллоҳга аён. Аммо 
улар янги оилада қоқилмаслиги, гап эшит-
маслиги, ували-жували бўлиб кетишини 
аввалдан ўйлаб иш тутиш муҳимдир. Ёш-
лигидан эпли қилиб тарбияланса, бирор 
касбга меҳр қўйиб, бичиш-тикиш, таом 
тайёрлаш, меҳмон кутиш каби юмушларга 
кўникма ҳосил қилгани маъқул. Қолавер-
са, ширинсухан бўлса, у қаерга бормасин 
шундай муносабатда бўлади ва оиланинг 
ҳурмат-эътиборини қозонади.

– Ҳозирги кунда баъзи оналаримиз 
қизларни жуда эрта турмушга бериб, 
охири вой ҳолатларга гувоҳ бўляпмиз?

– Дарҳақиқат, аччиқ бўлса ҳам айтаман, 
баъзи ота-оналар қизларини талтайтириб, 
уй-рўзғор ташвишлари, турмуш қийинчи-
ликларидан асрайди. Бутун қийинчиликни 
она ўз зиммасига олади. Оқибатда уқувсиз, 
ялқов қизлар бўй етади. Қиз бола меҳнатда 
чиниқиши керак. Улар ўзларини бачкана-
лаштирадиган нарсалардан холи бўлиб, 
ҳар доим ўзларини содда, камтар ва сипо 

тутиши, муомалада ширинсўз, қолаверса, 
ҳаёли, андишали, ақл-идрок ва фаросатли 
бўлсалар, қандай яхши.

– Кейинги пайтларда қизлар тарбия-
сида иллатлар учрамоқда, буларни бар-
тараф этиш ҳамма ота-онанинг қўлидан 

келавермайди. 
– Қизлар ҳаёт қийинчиликларга, қай-

нона-келин, эр-хотин муносабатларида 
турли тўсиқларга дуч келиши табиий. 
Аммо оила улкан синов майдони 
эканлигини унутмаслиги керак. Сабр-
қаноатли, матонатли қиз турмушнинг 
муштларига бардош бериб, албатта, 
ютади. Пайғамбар (с.а.в.) “Жаннат 
оналар оёғи остидадир” деб марҳамат 
қилганлар. Биз қизларимизга ҳаётнинг 

паст-баланди, турмуш қийинчилиги-
ни енгиб ўтишларини уқтириб, ўқитиб 

боришимиз шарт. У оила хоҳ бой, хоҳ 
камбағал бўлсин, пешонасига ёзилган 
тақдирга кўниб, бораётган хонадон азиз ва 
қадрли эканлигини, шу хонадонда авлод-
лар давомчиси сифатида кириб борганини 
ҳис этиб яшаши лозим. Биз ота-оналар 

билишимиз муҳим бўлган нарса шуки, қиз 
боланинг исми, жисми, борлиғи, хатти-
ҳаракатига ҳамиша ўлчов бошқача бўлиб 
келган. Қиз бола шунчаки қиз бола бўлиб 
қолиши мумкин эмас. У жуда назокатли, 
иффатли, иболи, сабр-бардошли, оқила ва 
меҳрибон бўлиши керак. Бир олимдан: “Ду-
нёда ўлимдан ёмони нима?”, деб сўрашса, 
олим киши “қизнинг ноқобил бўлишидир”, 
деб жавоб берган экан. Ўзбек хонадони 
борки, унда қиз ўсаётган бўлса, шу хона-
дон соҳибларининг кўнглига ғурур, сурур 
ва қиз шаъни билан боғлиқ ор-номус ҳам 
юқори бўлади. Шунинг учун ҳам халқимиз 
қиз боланинг маънавий етук, комил инсон 
бўлиб ўсиши учун алоҳида аҳамият бе-
ради. Уни “оқ қанддек ўраб-авайлаб, гард 
теккизмасликка” ҳаракат қилади.

Хулоса қилиб айтсак, онанинг қалби-
даги дарёдай меҳр ҳар қанча фарзандни 
ардоқлашга етади. Қизларимизни она учун 
ҳам, жамият учун ҳам фойда келтирадиган 
меҳнатсевар, билимли, маданиятли, ақлли, 
доно, оила бошқарадиган этиб, вояга етка-
зиш сиз билан бизнинг бурчимиздир.

М. УСМОНОВА суҳбатлашди.

Ўзбек аёли суягига сингиб кетган 
меҳнатсевар, меҳнаткаш, жонфидо, 
жонкуярлик хислатларининг барча 
қирралари унинг бошқа фазилатлари 
билан чамбарчас боғланиб, яхлит бир 
уйғунликни аллақачон яратиб бўлган. 
Ҳам меҳнатни улуғлайди, ҳам оиласига 
хайр олиб киради.

Маҳалладошим Зайнабхон ҳам худди 
шундай уй бекаларидан. Унинг иш вақти 
ҳали қуёш уйғонмасдан туриб бошланишига 
оила аъзолари кўникиб кетган, ярим тунда 
ҳам рўзғор ишларидан тиним топмайди. 
Шундай бўлса ҳам ўзига хос ва лойиқ бир 
ишбилармонликни бошлаб юборибди. 
Кўрпа-ёстиқ жилдларини тикиб, сотаётган 
экан. Харид қилганлар унинг меҳнатидан 
миннатдор бўлганини эшитиб, ишларига 
хайр-барака тиладим. Қўни-қўшниларни 
йиллар мобайнида сут маҳсулотлари билан 
таъминлаб келмоқда. Унинг орасида бир не-
ча ой мобайнида тикувчилик курсига қатнаб, 
бинойидек тикувчилик касбини ҳам ўрганиб 
олгани жуда яхши бўлибди. 

Ўзбек аёли борки, “холис” уй бекалик қи-
ла олмайди. Уй бекалигидан ташқари, уйига 
даромад келтириши керак. Бунинг учун у 
серғайрат, серҳаракат бўлиши керак. Ҳор-
диқ кунлари, албатта, ундан сут келтириб, 

турли пишириқлар билан оила аъзоларим-
ни сийлашга ҳаракат қиламан. Бу гал ҳам 
сут, қатиқларни олиб кетар эканман, унинг 
телефон рақамини сўраб, пул юбормоқчи 
бўлдим. “Опа, бу ойдаги менинг картамга 
бўлган лимит тугаб қолди, ўғлимнинг карта-
сига юбора қолинг, тиккан кўрпа жилдлар-
дан анчагина пул тушганди”, деди. 

 Қўшним тушмагур, бир ойда 400 минг 
тенгелик даромад кўрибди, тиккан ўрин-
тўшак, ёстиқ жилдлари харидорларининг 
кўнглидан чиқибди, барака топсин, қандини 
урсин. Рағбат етишмаётган, кун сайин ўзига 
нисбатан баҳоси пасайиб бораётган аёл-
ларимизга унинг мисолида ўзига хос руҳий 
кўтаринкилик мужассам. 

Зайнабхонинг онаси ҳам худди шундай 
оилалалардан, куёвларининг ортиқча хара-
жатга солмай, қизининг оила даромадига 
баракали касби билан ҳисса қўшсин деган 
ниятда тикув машинасини ҳам нафақаси ҳи-
собидан насияга харид қилиб, қизига ҳадя 
қилибди. 

“Эсим қурсин, куни кеча ойимлар сумалак 
пиширишганди, сумалак яхши кўрасизку, 
сизга ҳам илиндим”, дейди Зайнабхон менга 
меҳр билан боқиб. Шундай ҳаммага илиниб 
яшайдиган ҳилқатмиз. Оналар – қизларига, 
қизлар – қайинсингилларига, овсинларига, 
дугоналарига, ҳатто қўшниларига. Алла-
қачон неваралик бўлиб улгурган фарзанд-
ларининг рўзғордаги кам-кўстини, турли 
насиялар билан бутлаётган, гулини гулига, 
тўғрилаб юрган оналар, ҳатто оталар ора-
мизда анчагина. Қани энди буни юксак баҳо-
лайдиган, қадрлайдиганлар ҳам шунча кўп 
бўлса. Улар бу қилган эзгулиги учун илти-
фот кутишмайди, миннатдорчилик эшитмас-
ликлари тайин ва буни мақсад қилишмайди. 
Фақат бир ният – қизлари тинч-тотув ва 
бахтли яшаса бўлгани.

Шундай қилиб, бир хонадон қувончи ми-
солида сабоқ олдим, ибратга чулғандим, 
менга илинган ҳислар, туйғуларни сизга 
илиндим.

М. САЪДУЛЛАЕВА.

Ҳаёт сўқмоқларида ИЛИНИБ ЯШАЙДИ 
ЎЗБЕК АЁЛИ...

СЕПЛИ  БЎЛГУНЧА, 
ЭПЛИ  ҚИЗИМ  БЎЛ!

Оила ҳар бир жамиятнинг бошланғич нуқ-
тасидир. Оила мустаҳкам, осойишта, ҳа-
лол ва покиза бўлса, жамият ҳам мус-
таҳкам ва фаровон бўлади. Айниқса, 
оилада қиз бола тарбияси алоҳида 
эътибор ва меҳр талаб қилади. 
Нафақадаги устоз, бугунги кун-
да Сайрам даҳаси хотин-қиз-
лар қўмитаси раисаси Нурбуви 
Имомсаидова билан ушбу мав-
зуни муҳокама қилдик.

“БОЙИБ КЕТИШНИНГ 
ЖУДА КЎП ЙЎЛЛАРИ БОР, 
ЛЕКИН ҲАЛОЛ ЙЎЛИ КАМ: 
ТЕЖАМКОРЛИК – ШУЛАР-
ДАН ЭНГ ТЎҒРИСИ. ЛЕКИН 
БУ ЙЎЛНИ ҲАМ ПОК ДЕБ 
БЎЛМАЙДИ, ЧУНКИ У КИШИ-
НИНГ ИНСОНПАРВАРЛИК, 
САХОВАТ КАБИ МАЖБУ-
РИЯТЛАРИНИ БАЖАРИШГА 
ТЎСҚИНЛИК ҚИЛАДИ”.

Фрэнсис БЭКОН, 
инглиз файласуфи 
ва сиёсий арбоби.

ҚЎРҚУВНИНГ КЎЗИ КАТТА, 
 ЮРАГИ КИЧИК БЎЛУР,

ҚЎРҚУВ ЗЎР КЕЛГАН ЮРТДА  
АРСЛОНЛАР КУЧУК БЎЛУР.

Эркин ВОҲИДОВ,
 Ўзбекистон Қаҳрамони.

ҚЎРҚОҚЛИК – БУЮК КУЧ!  У  
ҲАР ҚАНДАЙ ИСТЕЪДОДНИ 
ЧИЛПАРЧИН ҚИЛИБ ТАШЛАЙ  
ОЛАДИ.

Шароф БОШБЕКОВ.

ҚЎРҚУВ  ҲАҚИДА 
ИККИ  ФИКР

Қозоқбой ЙЎЛДОШ. 

ТЎЗИМ БИЛМАС 
ТУЙҒУЛАР ТАЛҚИНИ

Бугунги кун ўқирмани бадиий асар қаҳрамонларига ибрат ё 
намуна сифатида қарамайди, балки улардан ўзиникига ўхшаш 
руҳият, мос туйғу тасвирини қидиради. Ўзгада ўзини кўрмоқ бў-
лади! Ҳозирги давр ёзувчилари ҳам бировларга йўл кўрсатиб, 
унга қандай яшаш кераклигини ўргатиш даъвосидан йироқ. 

Шунинг учун замонавий асарларда муайян ижтимоий қиёфа-
га эга типик образлар эмас, балки ўзига хос индивидуал қиёфа-
ли, бетакрор жонли персонажларни тасвирлаш муҳим жиҳатга 
айланган...

Инсон ўзинг...

� ҲАҚИҚАТ ДАРЁСИ АДАШИШ 
АНҲОРЛАРИДАН ОҚИБ ЎТАДИ.

Рабиндранат ТАГОР.

� ДУНЁ ҲАҚИҚАТ ЗАРРАЧАЛАРИ 
ВА КЎП МИҚДОРДАГИ ЁЛҒОН БИ-
ЛАН ОЗИҚЛАНАДИ.

Ромен РОЛЛАН.

�  ФАҚАТ ТАШҚИ КЎРИНИШИ-
МИЗНИ КЎРСАТГАНИ УЧУН ҲАМ  
КЎЗГУДАН МИННАТДОР БЎЛИШИ-
МИЗ ЗАРУР.

Сэмюэл БАТЛЕР.

САҲАРЛИК
 
Рўза кунларида бизнинг уйда ҳам
Ўчмасди тонггача тоат чироғи.
Ибодат қиларди отам ва онам,
Мен ҳам уйғонардим саҳарлик чоғи.

  Мўъжаз дастурхонда шукрона таом:
  Битта чалпак нону майиз ё ўрик,
  Саҳарлик жимгина этарди давом,
  Буларнинг барига мен ҳам бир шерик.

Йиллар ўтиб кетди, энди мен учун
Армон у кунларнинг ҳар бир фурсати.
Ўша азизларим... улар йўқ бугун,
Битган улар учун рўза муддати.

Назм
Абдулла ОРИПОВ.

ДОНОЛАР ДЕЙДИЛАРКИ
 НАФСИЛАМРИНИ АЙТГАНДА, ҲОКИ-
МИЯТ ОДАМЛАРНИ БУЗМАЙДИ, БИЛ-
ЪАКС ҲОКИМИЯТ ТЕПАСИГА ЧИҚИБ 
ОЛГАН АҲМОҚЛАР ҲОКИМИЯТНИ 
БУЗАДИ.

   Бернард ШОУ.

КУН ҲИКМАТИ

Туркистон шаҳри тур-
ғуни, фаол обуначимиз 
Ботир Абдужаббор ўғ-
ли (тасвирда) 78 ёшида 
оламдан ўтди. 

Ботир Абдусатторов 
1946 йили 3 ноябрда Тур-
кистон шаҳри ижроия 
қўмитаси раиси ҳамда 
шаҳар, туман “Туркис-
тон” газеталари муҳарри-
ри бўлиб ишлаган зиёли 
инсон Абдужаббор ака 
ва Тўхта ая хонадонида 
дунёга келган. У Ленин 
номли мактабни, сўнг 
Жамбил технология инс-
титутини тамомлади. Шу 
соҳада 50 йил самарали 
меҳнат қилди. 

Умр йўлдоши Ўғилой 
Нарзулла қизи билан қо-
бил фарзандлар – Се-
вара, Нодир, Азизларни 

тарбиялаб, Дадажон, Ма-
дина, Иқлима исмли ҳам 
хизматда ҳам иззатдаги 
куёв, келинлар кўрган, 
невара, эвара тарбияла-
ган пири бадавлат оила 
соҳиби эди. Фарзандлари 
ва келин-куёвларининг 
барчаси тиббиёт, маориф 
ва тадбиркорлик соҳа-
сида самарали меҳна-
ти билан танилган олий 
маълумотли фаол обуна-
чиларимиз. 

Ботир Абдужаббор ўғ-
лининг охирати обод бўл-
син!

Ш. МАДАЛИЕВ.

“Жанубий Қозоғистон” вилоят ижтимоий-
сиёсий газетаси таҳририяти фаол обуна-
чиларимиз Туркистон шаҳрининг фахрий 
фуқароси Муҳаббат Абдусатторовага укаси, 
таниқли тадбиркорлар – Саидбек Қодир ўғ-
лига амакиси, Туркистон вилоятининг ибрат-
ли фуқароси Мирзахон Маҳкамбой ўғлига 
қадрдон қудаси, меҳнат фахрийси 

Ботир АБДУСАТТОРОВ-
нинг вафоти муносабати билан ҳамдардлик 
билдириб, таъзия изҳор қилади. 

Туркистон шаҳар ўзбек этномаданият 
бирлашмаси Туркистон шаҳрининг фахрий 
фуқароси Муҳаббат Абдусатторовага укаси, 
тадбиркор Саидбек Қодир ўғлига амакиси, 
Туркистон вилоятининг ибратли фуқароси 
Мирзахон Маҳкамбой ўғлига қадрдон қуда-
си 

 Ботир АБДУСАТТОРОВ-
нинг вафоти муносабати билан ҳамдард-

лик билдириб, таъзия изҳор қилади.

Ўтганларнинг охирати обод бўлсин!

Ёднома БОТИР АБДУЖАББОР 
ЎҒЛИ 



Ўғилжон ХОЛИҚБЕРДИЕВА, 
нафақадаги муаллима:
“Мени саёҳатга таклиф қилган 

Бадриддин Икромжон ўғлига улкан 
миннатдорчилик билдираман зиё-
ратимизнинг илк дамлариданоқ 
ташкилотчилар ушбу тадбирга 
пухта ҳозирлик кўриб, сафарнинг 
ҳар бир жиҳатига алоҳида эъти-
бор қаратишгани яққол сезилиб 
турибди. Биз, аёлларга эрталаб-
дан гуллар тақдим этиши эса, 
кўнгилларимизни тоғдек кўтарди. 
Бир қарашда, оддий кўринса ҳам 
кайфиятимизни кўтарган ҳурмат 
ва эҳтиром сифатида қабул қил-
дик”.

Қизиқарли ҳангомалар, дилтор-
тар мавзулар, орзиқиб кутилган 
суҳбатлар билан Самарқандгача 
бўлган 5 соатли йўл ҳам бир зум-
да ортда қолди. Манзилга етиб 
боргач, таниқли Анвар ошпазнинг 
қўллари билан дамланган Самар-

қанд оши билан тушлик қилдик. Бу 
ерга Россия ва Европадан давлат 
раҳбарлари ва таниқли инсонлари 
келиб, ошдан тановвул этишган.

Муҳаммаджон БОБОЕВ, 
Сўзоқ туман 
ўзбек этномаданият 
бирлашмаси раиси:
“Буни қарангки, дунёга машҳур 

ошпаз шахсан ўзлари паловни 
чиройли тилаклар билан биз меҳ-
монларга олиб киргани, ўзгача 
файз бағишлади. Бедана гўшти, 
қази ва моҳирона тайёрланган 
иликлару, турли кўкатлар билан 
безатилган Самарқанд палови 
нақадар чиройли бўлса, шу қадар 
маззали экан. Тасанно”

Тушлик дан сўнг соҳибқирон 
Амир Темур мақбараси ҳамда Ру-
ҳобод мажмуасини зиёрат қилдик. 
Куни кеча Умра саёҳатидан қайтган 
Убайдуллоҳ бизга темурийлар ав-
лоди асосчисининг ҳаёти ҳақида 
батафсил гапириб берди. 

“Медина” халқаро меҳмонхо-
насига жойлашган саёҳатчилар 
Самарқанднинг кун сайин янада 
гўзаллашаётгани ва янгиланиб бо-
раётганини таъкидладилар.

Жабборқул СЕРҒАЛИЕВ, 
Туркистон вилоят ўзбек
этномаданият бирлашмаси
раиси ўринбосари:
“Ҳар гал Самарқандга ташриф 

буюриб, унинг ўзгариб бораёт-
ганига гувоҳ бўляпман. Хорижлик 
сайёҳлар кўплиги, янги ва янги 
меҳмонхоналар очилиши – Ўзбе-
кистон давлатининг сайёҳлик 
соҳасига алоҳида эътибор қара-
таётганидан далолат бермоқда. 
Тарихий обидаларнинг ободонла-
шиб, кўркамлашаётганини кўриб, 
баҳри дилинг очилади. Бу тарихи-
мизга юксак ҳурмат ва эҳтиром 
ифодасидир. Ушбу саёҳатни уюш-
тирган ва таклиф этган Бадрид-
дин Нишонқуловга миннатдорчи-
лик билдираман.”

Саёҳатимизнинг илк куни ниҳоя-
сига етди ва ресторанга – кечки 
овқатга йўл олдик. Шинамгина 
безатилган дастурхон, ўзбекона 
мусиқа ва самимий тилаклар янг-

раган ушбу даврада дўстона гурунг 
бўлди, десам, муболаға бўлмас. 
Барча иштирокчилар ташкилотчи-
ларга миннатдорчилик билдириб, 
келажакда этномаданият бирлаш-
ма таркибида бўлмаса ҳам билим, 
спорт ва тилимизни сақлаб қолиш-
га оид қатор тадбирларни амалга 
ошириш режасини муҳокама қи-
лишди. 

Дилдора ҲАБИБОВА, 
тадбиркор:
“7 йил мобайнида биз миллати-

миз учун сидқидилдан хизмат қил-
дик, катта-катта тадбирларни 
ҳамкорликда ўтказдик. Энг муҳи-
ми – бир инсон эмас, жамоа бўлиб 
ишлаш, кўп масалаларни ечишга 
ёрдам беришини кўрсата олдик. 
Бу ерда ҳақиқатдан ҳам қорнига 
эмас қадрига қайғурадиган ин-
сонлар тўпланган ва уларнинг 
орасида борлигим мен учун юксак 
шараф!” 

22 февраль куни “Медина” меҳ-
монхонасида нонуштадан сўнг 
фаоллар Регистон майдонига йўл 
олдилар. Улуғбек масжиди, Шер-
дор ва Тиллақори мажмуалари 
тарихи билан танишиб, томоша 
қилган саёҳатчилар ўрта асрлар 
меъморий ёдгорлиги – шайбоний-
лар дахмаси тарихи ҳақида ҳам 
маълумотга эга бўлдилар. Шунинг-
дек, Ўзбекистон Республикасининг 
тўнғич президенти Ислом Каримов 
туғилиб, ўсган уйи, ўқиган мактаби-
ни ҳам томоша қилдик.

Шу ерда жойлашган Бибихоним 
масжиди тарихи ҳақида ҳам қизи-
қарли маълумот олдик. Навбатда-
ги обида – Ислом Каримов дафн 
этилган Ҳазрати Хизр масжиди 
бўлди. Давлат арбоби хотирасига 
бағишлаб Қуръон тиловат қилинди. 

Саёҳатимиз давомида тарихий 
обидаларга бой шаҳарда замона-
вий сайёҳлик мажмуалари барпо 
этилаётганига ҳам гувоҳ бўлдик. 
“Самарқанд сити” ҳақиқатан ҳам 
улкан мажмуа 388 гектарга жой-
лашган бўлиб, унда ўнлаб меҳмон-
хона, конгресс холл, ресторанлар 
қад ростлаган. Ўртасидан кесиб 
ўтувчи улкан канал эса қиёфага 
ранг-баранглик бағишламоқда. 
Дубайдаги “Дубай молл” атрофи, 
Тошкентдаги “Тошкент сити”, Тур-
кистон шаҳридаги “Карвон сарой” 

каби тарихий русумда бунёд этил-
ган бинолар билан замонавий 
иншоотларнинг уйғунлашганини 
кўриш бизларга насиб этди. 

Баҳодир НУРАЛИЕВ, 
нафақадаги устоз:
“Самарқанд сити” – хорижий 

сайёҳлар учун ўзига хос дам олиш 
ва тарихни ўрганиш жойи бўлади, 
деб ўйлайман. Бу ерда Самарқанд, 
Бухоро ва Хивадаги энг машҳур 
тарихий қадамжоларнинг кич-
райтирилган нусхалари бунёд 
этилганлиги – бир соатда уларни 
саёҳат қилиб чиқиш имконини бе-
ради. Канал атрофида жойлашган 
коттежларни эса, сайёҳлар меҳ-
монхона сифатида фойдаланиша-
ди. Атрофидаги чойхоналар эса 
ёзнинг жазирама иссиғидан халос 
қилувчи маскан сифатида ёрдам 
беради. Умуман олганда, бу ерда 
юксалиш суръатлари жуда юқори 
ва ҳукумат томонидан халқаро 

сайёҳликни ривожлантиришга 
алоҳида эътибор қаратилаётга-
ни яққол кўзга ташланади”. 

Саёҳатимизнинг иккинчи куни 
“Медина” меҳмонхонасининг бан-
кетлар залида кечки овқат билан 
давом этди. Хоразм лазгиси, анди-
жон полькаси ва шу каби шўх-шўх 
қўшиқларга саёҳатчилар чет элдан 
ташриф буюрган меҳмонлар би-
лан рақсга тушдилар. Табриклар, 
тилаклар ва келажакка чиройли 
режалар янграган давра суҳбати 
билан саёҳатимизнинг иккинчи ку-
ни ҳам поёнига етди. 

Муҳаббат ИБРОҲИМОВА, 
тадбиркор:
“Саёҳат жуда ҳам юксак ва 

аъло даражада ташкиллашти-
рилган! Йўлда бизларга сув, зомин 
олмалари, қуртларни ҳам тақдим 
этишди. Бошқасини гапирмай қўя 
қолай! Ташкилотчилар – Бадрид-
дин Икромжон ўғлига, Гулираъно 
Расулова ва Самандар Низомов, 
Русланга катта раҳматлар ай-
таман. 3 кун давомида биз дилдан 
дам олдик, саёҳат қилдик, хуллас 
аъло даражада маданий ҳордиқ 
чиқардик ”.

Самарқандга саёҳатга келиб, ду-
нёга машҳур бўлган Сиёб бозорига 
кирмаслик – бу саёҳатнинг тўла-
қонлиги ўтмаганлигини англатади. 
Биз ҳам эрталабки нонуштадан 

сўнг, ушбу бозор расталарига юз-
ландик. Миллий либослар жамлан-
ган савдо расталари, ўрик майиз 
ва бодомларнинг хилма хиллиги, 
холва ва пашмакларнинг сон-са-
ноғи, турфалиги кўзларни қамаш-
тиради. Самарқанд патирлари 
сотилаётган расталар эса деярли 
ҳамма сайёҳлар эътиборини жалб 
этгани шубҳасиз. 

Элмурод АБДУКАРИМОВ, 
Султонработ қишлоқ 
ўзбек этномаданият 
бирлашмаси раиси:
“Самарқандга келиб, патир 

олмаслик бу катта хато, сабаби 
унинг таъми бошқача! Қанча кўп 
сақласангиз ҳам, маъзаси кет-
майди ва бузилмайди. Саёҳатдан 
олган таассуротларимга келсак, 
улар бир олам. Фикрлари, дунёқа-
раши ва қадриятлари деярли бир 
хил бўлган инсонлар билан ҳар 
қандай олис йўл яқин, мушкуллар 
осон бўлади дейишади. Бизнинг 
саёҳатимиз ҳам бир зумда ўтиб 
кетгандай. Худо хоҳласа келажак-
да ана шундай саёҳатларни чет 
элларга уюштиришни режалаб 
қўйдик. Бадриддин Нишонқуловга 
сиҳат-саломатлик тилаб, халққа 
хизмат қилишдан чарчаманг, дей-
ман”.

Сиёб бозоридан харид қилинган 
ноз-неъматлар билан биз Тош-
кентга йўл олдик. Йўлда эса сафар 
таассуротлари билан ўртоқлашдик. 
Саёҳатчи йигитларимиз жума на-
мозини ҳам жамоат бўлиб, Жиззах-
да ўқишди. Тушликни эса, Жиззах 
шаҳри яқинидаги машҳур “Жиззах 
сомса”да қилдик. Эндигина тандир-
дан узилиб, ичида гўшт, ёғ ва пиёз-
лари ҳали қайнаб турган сомса-
ларнинг ҳиди димоқни қитиқлайди. 

Мана шундай саёҳатни ташкил 
этиб, ҳар бир жиҳатигача эътибор 
қаратиб, биз меҳмонларга юксак 
ҳурмат ва эҳтиром кўрсатган ҳам-
да 7 йил давомида бизларга раҳна-
молик қилиб, моддий ва маънавий 
қўллаб-қувватлаган Бадриддин 
ўғлимга Самарқанд чеварлари 
томонидан тикилган зарбоф тўнни 
тақдим этдик. Унга ўринбосарлик 
қилган Гулираъно Расуловага ҳам 
чиройли рўмол ҳадя этарканмиз, 
уларнинг келгуси фаолиятларида – 
ўзбек халқи учун амалга ошираёт-
ган ишларига омадлар тиладик. 

Тушликдан сўнг биз Тошкент 
шаҳрига Халқлар Дўстлиги саройи-
га етиб келдик. Бу ерда Ўзбекистон 
халқ артисти Юлдуз Усмонованинг 
яккахон концертига кириб, икки 
ярим соатга чўзилган ҳақиқий му-
сиқа байрамида иштирок этдик.

Бадриддин НИШОНҚУЛОВ, 
тадбиркор:
“Саёҳатга фаол кенгаш аъзо-

ларини олиб бориш ғояси туғил-
ганида Юлдуз Усмонованинг кон-
цертига ҳам киришни ният қил-
гандим. Мана ниятимизга етдик. 
7 йил давомида мана шу инсонлар 
билан елкама- елка туриб хизмат 
қилдик, юзлаган тадбирларда 
иштирок этдик, ўнлаб тадбир-
ларни ўзимиз ташкиллаштирдик. 
Ютуқларимиз кўп бўлди, жамоа 
бўлиб ишладик, масалаларни бир-
галикда ҳал қилдик. Камчиликлар 
ҳам йўқ эмас. Ишламаган инсонда 
камчилик бўлмайди. Худо хоҳласа 
олдимизда амалга оширадиган 
ишларимиз жуда кўп! Жамоамиз 
аъзоларига раҳматларим чексиз, 
ана шу миннатдорчилигимни саё-
ҳат орқали изҳор қилишга жазм 
этдим”.

Концертдан ижобий ҳиссиётлару 
кўтаринки кайфиятда чиққан меҳ-
монлар чегара томон йўл олишди. 
Шу тариқа уч кунга чўзилган бу гал-
ги саёҳат поёнига етди. Навбатдаги 
саёҳатларгача ҳаммамиз соғ-омон 
бўлайлик!

Ҳамроқул ДАВРОНБЕКОВ, 
Сайрам туманининг 

фахрий фуқароси. 

Туркистон вилояти ўзбек этно-
маданият бирлашмасининг собиқ 
раиси Бадриддин Нишонқулов 7 
йил мобайнида жамоат ташкилоти-
да фаол ишлаган қатор инсонлар 
учун қадимий ва навқирон Самар-
қанд шаҳрига саёҳат уюштирди.

19 нафар миллат фидойиси ўт-
ган ойда Шимкент шаҳридан Тош-
кентга йўл олишди. Ниятларимиз 
шу қадар холис экан, чегарада бир 
дақиқа ҳам ушланмай, осонгина 
ўтиб олдик. У ерда бизни бадастир 
даражадаги автобус кутиб олди. 
Дуолар ила биз серқуёш диёр – Ўз-
бекистон пойтахти азим Тошкент 
шаҳридаги ресторанлардан би-
рида нонушта қилдик. Саёҳатнинг 
илк дамларида гуруҳдаги латофат-
ли аёлларга гулдасталар тақдим 
этилиши, саёҳатга ўзгача файз 
бағишлади. 

Жамоат фидойилари – 
Самарқанд саёҳатида

14 февраль – Халқаро китоб совға қилиш куни 
сифатида йил сайин нишонланаётганидан воқиф 
бўлиб, қувондим. Китоб мутолаасини қўллаб-қув-
ватлаш, китоб алмашиш, шу билан бирга адабий 
меросни шакллантириш ўша байрам асосига 
киритилган экан. Мазкур санани шоҳ ва шоир 
Заҳириддин Муҳаммад Бобур таваллудига урғу 
берсак ҳамда унинг бетакрор ғазаллари, рубоий-
ларини хотирлаб, акс эттирилган ҳақиқатларни 
чуқур англашга чорлов тарзида мактабларда му-
ҳим тадбирлар ўтказилса, мақсадга мувофиқ бў-
ларди. Шу билан бирга, бу кунни китобхонликни 
тарғиб қилиш, ёшларнинг бир-бирига китоб совға 
қилишларини оммалаштириш ҳам фойдадан ҳо-
ли эмас. Келинг, ушбу куннинг тарихига ойдинлик 
киритайлик. Кимлар ушбу куннинг пайдо бўлиши-
га ҳисса қўшди? Болалар китобларининг сайти 
асосчиси Эмми Бродмур ушбу байрамнинг та-
шаббускорига айланди. Мазкур ғоя халқаро жур-
налистлар, блогерлар, ижтимоий тармоқларнинг 
фаол иштирокчилари томонидан кенг тарқалиб, 
дўсту биродарлар бир-бирларига китоб туҳфа 
қила бошлашди. 

“AMANAT” партияси қошидаги хусусий Ижти-
моий сиёсат институти қозоғистонликлар ўртаси-
да сўровнома ўтказиб, уларнинг китоб мутолааси 
билан қизиқди. Ўқилган китоблар сони ҳақида 
сўралганда сўровномада иштирок этаётган ҳар 
тўртинчи шахс сўнгги йилда лоақал битта китоб 
ўқиганини айтган. Қолганлари, шунчаки китоб 
ўқимайди. Китоб ўқишга вақт етмаслигини сабаб 
қилиб кўрсатишган 52 фоиз респондент вақти 
йўқлигидан нолиган. 21,4 фоиз сўровномада 
иштирок этган қозоғистонликлар китоб ўқишга 
эринишларини айтган. 26,5 фоиз китоб мутолаа 
қилаётган респондентларнинг берган маълумот-
ларига кўра, сўнгги йилда ўрта ҳисобда 5та китоб 
мутолаа қилишибди. Тадқиқотларга кўра, энг кўп 
китоб ўқийдиган минтақа – Шарқий Қозоғистон 
вилояти аҳолиси. Ушбу вилоят китобхонлари 
ҳиссасига ўртача 10,6 китоб тўғри келади. Учинчи 
мегаполис энг сўнгги ўринларда – минтақа китоб-
хонларига 3,8 китобдан тўғри келмоқда. 

Бу кўрсаткичларни кўриб, кайфиятни тушир-
масликка, аксинча, минтақамизнинг китобхон ме-
гаполис бўлишига ҳисса қўшишга қарор қилдик. 
Фарзандларимдан дугоналари, устозларининг 
таваллуд кунларида китоб совға қилишни бошла-
ганликларини эшитиб, хурсанд бўлдим. Халқаро 
китоб совға қилиш куни тақдим этилган ўзлари-
нинг севимли адиби Агата Кристининг таниқли 
асарлари дугоналарининг нафақат китоб жаво-
нини безайди, уларнинг дунёқарашини бойитиб, 
китоб мутолаасига завқ-шавқ уйғотишига шубҳа 
йўқ. Мазкур халқаро кун шаҳримиз кутубхонала-
рида қандай нишонланганлиги билан қизиқиб, 
Шимкент ўсмирлар кутубхонасининг ходимаси 
Тажихан Мустафинага мурожаат қилиб, ушбу са-
на қандай нишонлангани ҳақида сўрадим.

– Кутубхонамизда бу тадбир ажойиб тарзда 
нишонланди, – дейди Т. Мустафина. Кутубхо-
намизга 20 мингдан зиёд китобхон аъзо бўлса, 
ташриф буюрувчиларнинг сони 140 минг нафар-
ни ташкил этади. Кутубхона жамғармаси жами 
176656та китобни ташкил этади. “Китоб ичидан 
фикр изла” мавзуида китоб совға қилиш акция-
сини ўтказдик. Унга кутубхонамизнинг доимий 
китобхонларини таклиф қилдик, юртимизнинг 
адиб-ёзувчилари ижодини тарғиб қилиб, ёш 
авлоднинг маънавий ривожига ҳисса қўшиш 
мақсадида уюштирилган тадбир чоғида кўплаб 
китоблар совға қилдик. Ёшларимиз ўртасида ҳам 
ташриф буюрувчилар сони кун сайин ўсиб бо-
раётгани қувонарли ҳолат. Ижтимоий тармоқлар-
да ҳам, ОАВ да ҳам китоб мутолааси кенг тарғиб 
қилинаётганининг самараси сезилмоқда. Таниқли 
блогерлар, бизнес тренерлар, умуман, ҳаётида 
кўп нарсаларга эришган, изланган ва ўз устида 
тинимсиз ишлаётган рақобатбардош, дунё тани-
ган инсонлар ҳақида ёзилган асарларни излаб 
келувчи йигит-қизларимиз сафи кенгайяпти. 

– Шимкент шаҳар ал Форобий туман ўзбек эт-
номаданият бирлашмаси раиси, мактабимизнинг 
васийлик кенгаши раиси Шуҳрат Рўзиматов 100га 
яқин ўзбек тилидаги асарларни мактаб кутубхо-
насига туҳфа қилди. Ўқувчиларимиз “Мен ўқиган 
бир китоб” лойиҳаси доирасида ўтказилган тан-
ловда фаол иштирок этишди. Мана шундай тад-
бирлар, ёшларнинг мутолаага қизиқишини ортти-
риши аниқ. Сўнгги пайтларда ўқувчиларимизнинг 
кутубхонага тез-тез киришаётгани, кўпроқ китоб 
ўқишга ҳаракат қилишаётгани сезиляпти. Ташви-
қот, тарғибот ишларининг ижобий самараси сези-
ляпти. Муаллимлардан ҳам синф ўқувчиларининг 
ўзаро китобсовға қилиш акцияси ўтказаётгани 
ҳақидаги фикрларини эшитиб, хурсанд бўлдим, 
– дейди Ойбек номидаги 14-сонли умумтаълим 
мактабининг кутубхоначиси Соҳиба Норматова.

Инглизларнинг мақолини ўзимга бот-бот так-
рорлайман – “Болага қандай бўлиш кераклигини 
насиҳат қилманг, аксинча, буни амалда кўрса-
тинг”. Фарзандларининг истиқболи порлоқ бўли-
шини истаган ота-оналар китоб тарғиботини на-
сиҳат қилгандан кўра, китобларни ўзлари мутта-
сил мутолаа қилиб, фарзандларига ўрнак бўлсин. 

М. САЪДУЛЛАЕВА. 

Тақвимимизда ажойиб ва бетакрор сана-
лар ҳамда байрамларнинг кўпайиб бораёт-
ганлиги қадриятларимизнинг янада ранг-
баранглашаётганидан далолат. Айниқса, 
ёшлар ўртасида турли фойдали ва бетак-
рор одатларнинг кенг тарғиб қилиниши ёш 
авлод олдида янги, хайрли кўникмаларни 
шакллантиради. Яқинда ижтимоий тармоқ-
ларда мактабларда ўқувчилар бир-бирлари-
га китоб тақдим қилаётган пайти муҳрлан-
ган видеолавҳаларни томоша қилар экан-
ман, урфга кираётган бу одатнинг бардавом 
бўлишини тиладим. Аминманки, бу каби тад-
бирлар ёшларимиз ўртасида китобхонликка 
тарғиб қилишида ижобий таъсир кўрсатади.

